
Дыщэ  медалхэр
кърамытыну  ара?

Мы махуэхэм Пекин 
щекIуэкI XXIV ЩIымахуэ 
Олимп джэгухэм и 
иужьрей махуитIым ме-
далым щIэбэнхэм я зэ-
пеуэм зэхъуэкIыныгъэш-
хуэхэр щигъуэтащ. 

ГЪУБЖ махуэм Урысей 
Федерацэм и Олимп коми-
тетым и атлетхэм зы ды-
жьын медалрэ домбея-
къыу 3-рэ къахуихьащ. 
Сла ломышхуэмкIэ зэпе-
уэм ещанэ щыхъуащ          
2012 гъэм къыщыщIэдзауэ 
 Урысей Федерацэм и цIэ-
кIэ утыку къихьэ США-м 
къыщалъхуа Уайлд Вик. 
2012 гъэм ди къэралым и 
паспортыр къызрата 
спортсменыр 2014 гъэм 
Сочэ тIэунейрэ Олимп 
чем пион щыхъуащ (зэи 
къэмыхъуауэ зы Олимпиа-
дэм дыщэ медалитI къы-
щызыхьа, Урысей Федера-
цэм щыщу япэ дыдэу 
Олимп джэгухэм пашэны-
гъэр щызыубыда сноубор-
дистщ). 

Иужь махуэхэм ди 
спортсменхэм медаль щы-
зыIэрагъэхьащ Урысей 
 Федерацэм зэи Олимп 
джэгухэм ехъулIэныгъэ 
щи мыIа спорт лIэужьы-
гъуэхэм. Апхуэдэу илъэс 
22-рэ зи ныбжь лыжник 
 Терентьев Александр япэ 
олимп медалыр къыщи-
хьащ зэрыхуейм хуэдэу 
къызэдэжэхэм я зэпеуэм. 
Абы япэ къищащ Норвеги-
емрэ Италиемрэ я спорт с-
менхэр. 

Iэжьэ спорт лIэужьы-
гъуэмкIэ ди къэралым и 
тхыдэм нэхъапэм къы щы-
мыхъуауэ олимп медалыр 
къытхуихьащ Ивановэ 
 Татьянэ. ЦIыхубзхэр Iэ-
жьэм телъу къызэдэ жэ-
нымкIэ зэ хьэзэхуэм ди 
спортсменым домбеякъ 
медалыр щызыIэригъэ-
хьащ. А зэпеуэм пашэны-
гъэр щызыубыда нэмыцэ 
спортсмен Гайзенбергер 
Натали етхуанэу олимп 

чемпион хъуащ. ЕтIуанэ 
увыпIэр къэзыхьари Гер-
манием щыщ Беррайтер 
Аннэщ. 

ЛыжэкIэ трамплиным 
къе лъэнымкIэ зэхьэзэ -
хуэм куэд щымыгугъауэ 
Урысей Федерацэм ды-
жьын медаль къыщехъу-
лIащ. Абы папщIэ куэдкIэ 
сэбэп къыхуэхъуащ Герма-
нием, Норвегием, Австри-
ем, Японием я спортсмен-
хэр хабзэр къызэпаудауэ 
къалъытэу зэпеуэм къы-
зэры хагъэкIар. Ди къэра-
лым медалхэр къыхуахьащ 
Садреев Данил, Климов 
Евгений, Махиня Ирмэ, 
Аввакумовэ Иринэ сымэ. 

ЩIымахуэ Олимп джэгу-
хэм и еплIанэ махуэм и 
кIэухым ирихьэлIэу Урысей 
Федерацэм и атлетхэр 
ебланэ увыпIэм къекIуэ-
тэхащ.

А махуэм екIуэкIа зэпе-
уэхэм ди къэралым япэ 
увыпIэ гуэр къызэрыщи-
мы хьам къищынэмыщIауэ       
ди спортсменхэр икъукIэ 
игъэ нэщхъеящ фигурнэу 
къэжыхьынымкIэ Урысей 
Федерацэм къихьа дыщэ 
медалхэр кърамытыным 
теухуа псалъэмакъ къызэ-
раIэтам. Щхьэусыгъуэ хуа-
щIар ди атлетхэм ящыщ 
зым допинг зрихьэлIауэ 
къызэрыщIагъэщарщ. Iуэ-
хур зэкIэ зэхагъэкI икIи 
апщIондэхукIэ фигурист-
хэм я медалхэр иратыжы-
нукъым.

Олимп чемпионыгъэр 

 ХХIV ЩIымахуэ Олимп джэгухэм къыщахьа 
медалхэр (мазаем и 10-м ирихьэлIэу)

Къэралыр

1. Германие
2. Норвегие
3. Швецие
4. Нидерландхэр
5. Китай
6. Австрие
7. Италие
8. Урысей Федерацэ

Дыщэу

5
4
4
3
3
2
2
2

Дыжьы-
ну
3
2
1
3
2
4
4
3

Домбея-
къыу

0
4
2
1
0
4
1
6

Псори
зэхэту

8
10
7
7
5
10
7
11

Уайлд Вик

Ивановэ  Татьянэ

КъБР-м и Iэтащхьэ КIуэ-
кIуэ Казбек Урысей щIэны-
гъэм и махуэм ирихьэлIэу 
иригъэкIуэкIащ и нэIэм 
щIэту лажьэ, ЩIэныгъэм рэ 
егъэджэныгъэ нэхъыщ-
хьэмрэ я IуэхухэмкIэ со-
ветым и зэIущIэ. Видео-
конференц зэпыщIэныгъэ 
 Iэмалыр къагъэсэбэпу 
къы зэрагъэпэща лэжьы-
гъэм хэтащ  КъБР-м и 
 Правительствэм и УнафэщI 
 Мусуков Алий, абы и 
 къуэдзэ Хъубий  Марат, 
 КъБР-м и Парламентым и 
депутатхэр, министрхэр, 
еджапIэ нэхъыщ хьэ хэм, 
щIэныгъэ-къэ хутакIуэ инс-
титутхэм я пашэхэр, про-
мышленнос тым, мэкъу мэш 
хозяйст вэм, КъБР-м и 
Жылагъуэ палатэм, рес-
публикэм и нэгъуэщI зэгу-
хьэныгъэхэм я лIыкIуэхэр.

ЗЭIУЩIЭМ къыщапщытэ-
жащ зи гугъу тщIы IэнатIэм 
2021 гъэм щIыналъэм щы-
зэфIагъэкIа Iуэхугъуэхэм 
 къарикIуахэр. Фигу къэдгъэ-
кIыжынщи, ар УФ-м и Пре-
зидент Путин Владимир и 
жэрдэмкIэ ягъэувауэ щы-
тащ ЩIэныгъэмрэ техноло-
гие лъагэхэмрэ я илъэсу.                
А псоми ятеухуа доклад 
купщIафIэ зэхуэсым щи-
щIащ КъБР-м егъэджэны-
гъэмкIэ, щIэныгъэмрэ щIа-
лэгъуалэм я IуэхухэмкIэ и 
министр Езауэ Анзор. Абы 
зэрыжиIамкIэ, ди республи-
кэм щолажьэ лабораторэ - 
рэ щIэныгъэ-егъэджэныгъэ 
цент ру 89-рэ, къэхутэныгъэ 
къызэрымыкIуэхэр щрагъэ-
кIуэкI щIэныгъэ IуэхущIа пIэу 
6, щIэныгъэ-инновацэ цент-
ру 11, нэгъуэщIхэри. Ап хуэ-
дэу лэжьыгъэшхуэ щы зэ-
фIах кандидат, доктор дис-
сертацэхэр пхыгъэкIыным-
кIэ совету 8-м, къыщыдокI 
щIэныгъэ журналу 7, абыхэм 
ящыщу 3-р я лэжьыгъэкIэ 
ВАК-м пыщIащ. Блэ кIа 
илъэ сым къриубыдэу къэ-

ПщIэ зыхуэтщI ди еджагъэшхуэхэ, про-
фессорхэ, аспирантхэ, студентхэ - иджырей 
щIэныгъэ пэрытымрэ технологие пажэ-
хэмрэ зи Iэдэж IэщIагъэлIхэ. Сигуми си псэ-
ми къабгъэдэкIыу сынывохъуэхъу фи 
IэщIагъэм  епха махуэшхуэмкIэ - Урысей 
щIэныгъэм и махуэмкIэ.

ЩIЭНЫГЪЭР игъащIэ лъандэрэ къалъытэ 
зыужьыныгъэм и джэлэсу, сыт хуэдэ къэрал-
ми бгъэдэлъ къулеигъэмрэ зэIузэпэщы-
гъэмрэ къызэрапщытэ Iэмалу. ЩIэныгъэ Iэ-
натIэм щекIуэкI зыужьыныгъэхэр щытщ 
лъэпкъ экономикэр, цIыхухэм я псэукIэр 
 езыгъэфIакIуэ къару лъэщу.

Къэбэрдей-Балъкъэрыр ирогушхуэ и щIэ-
ныгъэлI щыпкъэхэм, зэфIэкI лъагэ зыбгъэ-
дэлъ къэхутакIуэхэмрэ щIэм и лъыхъуакIуэ-
хэмрэ. Фи къэхутэныгъэ пэрытхэр шэщIауэ 
къыщагъэсэбэп гъащIэм и унэтIыныгъэ зэ-
мылIэужьыгъуэхэм, абыхэм Iэмал къат про-
мышленностым, ухуэныгъэм, мэкъумэш хо-
зяйствэм, нэгъуэщI IэнатIэхэм къапэщыт 
 къалэнышхуэхэр тэрэзу зэфIэхынымкIэ, инно-
вацэ Iуэху зехьэкIэхэр абыхэм къыщы-
гъэсэбэпынымкIэ. Мыхьэнэшхуэ иIэщ ди щIэ-
ныгъэ IуэхущIапIэхэмрэ еджапIэ нэхъыщ хьэ-
хэмрэ лъэпкъ экономикэм къызэщIиубыдэ 
дэтхэнэ унэтIыныгъэми епхауэ дяпэкIи лэ-
жьэным. Апхуэдэ зэдэлэжьэкIэм къихь фIы-
хэм ящыщщ щIэныгъэлIхэм я къэхутэны-
гъэхэр махуэл дэмыкIыу гъащIэм къы зэ ры-
щыщагъэсэбэпыфыр, пщэдейрей махуэм 
пэджэжу.

Ди щIэныгъэ лэжьакIуэхэм вбгъэдэлъ зэ-
фIэкI лъагэхэм, фи IэнатIэм пэжу фы зэ ры-
пэрытым, творческэ къэлъыхъуэныгъэхэр еш 
фымыщIэу зэревгъэкIуэкIым, жылагъуэм 
щывиIэ пщIэм папщIэ фIыщIэ ин зэрыф хуэс-
щIыр къыхэзгъэщыну сыхуейщ. Си фIэщ 
 мэхъу: щIэныгъэлIхэм фи зэфIэкIхэр адэкIи 
хуэвгъэлэжьэнущ Къэбэрдей-Балъкъэрым, 
Урысейм зэрыщыту я зэIузэпэщыныгъэм.

Си гуапэу сынывохъуэхъу ехъулIэныгъэ щIэ-
хэр зыIэрывгъэхьэну, гупсысэ куухэр зи 
 лъабжьэ фи мурадхэр нахуапIэ хъуну. Узын-
шагъэ, насып, зэпэщыныгъэ фэри фи уна-
гъуэхэми фиIэну.

КъБР-м и Парламентым и 
УнафэщI Егоровэ Татьянэ ви-
деозэпыщIэныгъэ Iэмалхэм 
тету иригъэкIуэкIащ КъБР-м 
Законхэр къыдэзыгъэкI и ор-
ган нэхъыщхьэм и Прези-
диумым хэтхэм я зэIущIэ.

«ПРАВИТЕЛЬСТВЭ сыхьэ-
тым» депутатхэр щытеп сэ-
лъыхьащ Къэбэрдей-Балъ-
къэрым и санаторэ-зыгъэп сэ-
хупIэ IэнатIэм и зыужьыны-
гъэм.

КъБР-м курортхэмрэ туриз-
мэмкIэ и министр Щоджэн-
цIыкIу Мурат и къэпсэлъэны-
гъэм ипэ къихуэу жиIащ депу-
татхэм я зэIущIэр санаторэм 
щрагъэкIуэкIыну зэрамура -
дар, арщхьэкIэ, эпидемиоло-
гие щы ты кIэр зэрыгугъум къы-
хэкIыу, онлайну къызэрагъэ пэ-
щын хуей зэрыхъуар.

Республикэм исхэмрэ хьэ-
щIэхэмрэ я узыншагъэр щы зэ-
фIагъэувэж IуэхущIапIэхэм 
ящыщ санаторэ-зыгъэпсэхупIэ 
IэнатIэм и зыужьыныгъэр ди 
щIыналъэм къыпэщыт со-
циально-экономикэ къалэнхэм 
ящыщу япэ ирагъэщхэм зэра-

Мыхьэнэшхуэ зиIэ IэнатIэ

гъэсэбэпа хъуащ егъэ джэ-
ныгъэм епха проект 27-м 
къыщыгъэлъэгъуахэр, ди 
щIэныгъэлIхэр жыджэру 
 хэтащ екIуэкIа дунейпсо, 
щIы налъэ зэхуаку, респуб-
ликэ конференцэу 36-м. 
Къэ хутэныгъэ инхэмкIэ Уры-
сей фондыр, Урысей щIэны-
гъэ фондыр мылъкукIэ къа-
дэIэпыкъуу, республикэм и 
щIэныгъэ IуэхущIапIэхэмрэ 
еджапIэ нэхъыщхьэхэмрэ 
яху зэфIэкIащ къэхутэныгъэ 
проекти 119-м къыщыгъэ-
лъэ гъуахэр гъащIэм хап-
щэн. Патент 73-рэ, щIэныгъэ 
гъэунэхуныгъэхэр зэ ры ра-
гъэ кIуэкIам щыхьэт  те хъуэ 
свидетельствэу 121-рэ къы-
хуа гъэфэщащ ди еджа-
гъэш хуэхэм. Ахэр къа пэ-
кIуащ  метеорологием, хи ми-
ем, ЭВМ-м и программэхэм, 
 ветеринар Iэмэп сы мэхэм, 
щIыуэпсыр хъу мэ ным, псы-
щIэгъэлъадэ ухуэ ныгъэхэм 
нэгъуэщI щIэ ныгъэ унэ тIы-

ныгъэхэми щра гъэкIуэкIа 
къэ хутэныгъэхэм.

КъБР-м Егъэджэныгъэм-
кIэ, щIэныгъэмрэ щIалэ-
гъуалэм я IуэхухэмкIэ и 
 министерствэр, дапщэщи 
 хуэ дэу, илъэс блэкIами 
 егу гъуащ еджапIэ нэхъыщ-
хьэхэм я студентхэр, курыт 
школхэм я класс нэхъыжь-
хэм щIэс ныбжьы щIэхэр 
къэ хутэныгъэ лэжьыгъэм 
нэхъ ри дегъэхьэхыным, 
 къэ кIуэнум къэщхьэпэну 
 къа  лъытэ щIэныгъэ-техникэ 
проектхэмрэ инновацэ лэ-
жьыгъэхэмрэ наIуэ къэ щIы-
ным, абыхэм гъуэгу етыным. 
А Iуэхугъуэхэм хуэлэжьащ 
конференцхэр, «стIол хъу-
рейхэр», симпозиумхэр, гъэ-
лъэгъуэныгъэ хьэлэмэтхэр. 
2020 гъэм еплъытмэ, блэкIа 
илъэсым къриубыдэу щIэ-
ныгъэм дихьэха щIалэгъуа-
лэм я бжыгъэр проценти 
8,6-кIэ хэхъуащ. Нобэ ди 
еджапIэ нэхъыщхьэхэм що-

лажьэ зи ныбжьыр илъэс 
 35-рэ иримыкъуа щIэны-
гъэлIу 600-м нэс.

КъБР-м и унафэщIхэм 
 гулъытэ хэха щIэныгъэм 
 зэ рыхуащIыр зэрыбел-
джылыр къагъэлъагъуэу, 
щIэ ныгъэм дихьэх щIа-
лэгъуа лэм мылъкукIэ дэ-
Iэпы къуэгъу яхуэхъу зэ-
пытщ. Апхуэдэ щIалэгъуа лэ 
зэчиифIэхэм утыку кърахьэ 
проектыщIэ хэр ядэIыгъы-
ным хуэгъэп сауэ куэд щIа-
къым КъБР-м и Iэтащ хьэм 
Саугъэт зэригъэуврэ, унэ-
тIыныгъи 5-кIэ зэ щхьэ щы-
хауэ. Къищы нэ мы щIауэ, яуб-
зыхуащ КъБР-м ЩIэныгъэм-
рэ техникэмкIэ и къэрал сау-
гъэт, сом мелуан хъууэ. ЩIэ-
ныгъэ IэнатIэр псынщIэ 
ды дэу зызыужьу, щIэ куэд 
къызыхыхьэу зэры щытыр 
къыгурыIуэу, ди щIы налъэм 
и пашэм зи щIалэгъуэхэр ап-
хуэдэ щIыкIэ хэмкIэ нэхъри 
трегъэгушхуэ я зэфIэкIхэр, 

жыджэрагърэ жанагъыу, 
акъы лыфIагъыу яхэлъыр 
щалъхуа щIыпIэм и зыу жьы-
ныгъэм ирахьэ лIэным.

Республикэм и Iэтащхьэм 
КъБР-м и Правительствэм 
къалэн щищIащ щIэныгъэлI 
ныбжьыщIэхэм адэкIи ядэ-
Iэпыкъуным епха Iуэхугъуэ-
хэр яубзыхуну. А Iуэхум иужь 
итынущ Iэтащхьэм и нэIэм 
щIэту лажьэ, ЩIалэгъуалэ 
политикэмкIэ советым хэт-
хэри. А унэтIыныгъэмкIэ 
щIы налъэм щыщыIэ щы-
тыкIэм зэхуэсым нэхъ уб-
гъуауэ щытепсэлъыхьащ 
РАН-м и Къэбэрдей-Балъ-
къэр щIэныгъэ центрым и 
къудамэм и унафэщI Абазэ 
Алексей.

Ди щIыналъэм и социа-
льно-экономикэ зыужьы-
ны гъэхэм ехьэлIауэ щIэны-
гъэ-технологие, инновацэ-
хэр щыпхагъэкI IэнатIэхэм 
мы хьэнэшхуэ зэ раIэмрэ 
абы хэм щекIуэкI Iуэху 
зехьэ  кIэхэм зэхъуэкIыны-
гъэхэр хэлъ хьэн зэры-
хуеймрэ ятеу хуат РАН-м и 
КъБЩIЦ-м и унафэщI Нэ-
гъуей Залым хъан и къэп-
сэлъэныгъэри. КIуэкIуэм 
диIыгъащ еджагъэшхуэм 
утыку кърихьа Iуэху еп-
лъыкIэр. «ЩIэныгъэ Iэна-
тIэмрэ инновацэ техноло-
гие пэрытхэмрэ хэмыту 
дыхуэкIуэфынукъым зыу-
жьы ныгъэ лъагэм, фIа-
гъышхуэ зиIэ псэукIэм», - 
къыхигъэщащ абы.

ЗэIущIэм щыжаIа псори 
къызэщIикъуэжу, абы къы-
щыпсэлъащ КIуэкIуэ Каз-
бек. ЩIэныгъэмрэ егъэ джэ-
ныгъэ нэхъыщхьэмрэ я 
Iуэху хэмкIэ советым хэтхэм 
абы къалэн ящищIащ щIы-
налъэм и инновацэ IэнатIэм 
2030 гъэ пщIондэ зэрызе-
гъэужьыпхъэ Iэмалхэр, хэ-
кIыпIэхэр дызэрыт илъэ сым 
и фокIадэ мазэм ирихьэлIэу 
яубзыхуну.

КЪАРДЭН Маритэ.

ЗыгъэпсэхупIэхэр
къапщытэ

щыщыр жиIащ министрым.
2040 гъэ пщIондэ КъБР-м 

 социально-экономикэ зыужьы-
ныгъэмкIэ и стратегиемрэ          
2035 гъэ пщIондэ КъБР-м и 
щIыналъэм туризмэм ехьэлIа 
хуэIухуэщIэу щызэфIагъэкIы-
нухэм я унэтIыныгъэмрэ тету 
турист-рекреацэ комплексым 
 зегъэубгъунымкIэ мыхьэнэ 
 нэхъ ин зиIэхэм ящыщщ Нал-
шык  курортыр, санаторэ-зы-
гъэп сэ хупIэ комплексри абы 
хэту, егъэфIэкIуэныр.

Республикэм санаторэрэ зы-
гъэпсэхупIэу 20 щолажьэ, 
абыхэм цIыху 4797-рэ зэуэ 
 ирагъэблэгъэфынущ. Ап хуэ дэ-
уи Псы хущ хъуэкIэ цIыхухэм 
щеIэзэ Iуэху щIапIэм Iуэхутхьэб-
зэ куэд щыхуащIэ. 2021 гъэм а 
IуэхущIапIэхэм цIыху мин 30-м 
зыщагъэпсэ хуащ, я узынша-
гъэр щрагъэ фIэкIуащ. Ар 2020 
гъэм щыIахэм нэхърэ процент 
20-кIэ  нэхъыбэщ. Министрым 
къы зэрыхигъэщамкIэ, Iуэхум 
къы хэ лъытэн хуейщ пандеми-
ем и зэранкIэ 2020 гъэм Iуэху-
щIапIэ зыкъом пIалъэкIэ зэхуэ-
щIауэ зэрыщытар.

ЩоджэнцIыкIу Мурат игъэ-

белджылащ IэнатIэм и Iуэху 
зыIутыр къыщахутэм къыщIа-
гъэща ныкъусаныгъэхэмрэ 
ахэр зэфIэгъэкIынымкIэ щIап-
хъэхэмрэ. Санаторэ куэдым 
псы хущхъуэ зэрыщIыхьэ 
 бжьа мийхэр жьы хъуащ, пэш-
хэр зехьэн хуейщ, лэжьэн пап-
щIэ зыхуэныкъуэ ахъшэр къа-
хухэхыркъым, льготэ зиIэ зы-
гъэпсэхуакIуэхэр зэрыкуэдым, 
Iуэхутхьэбзэхэм хэхъуэшхуэ 
 къазэрыпэмыкIуэм къыхэкIыу.

- КъБР-м и Правительст вэм-
рэ «Налшык» зыгъэпсэхупIэ» 
акционер зэгухьэныгъэмрэ 
сы тым дежи зэгъусэу яужь 
итщ иджыпстукIэ зэхуэщIа 
санато рэхэр къэгъэщIэрэ щIэ-
жы ным, лажьэхэм я мылъку-
техникэ базэр зыхуей хуа-
гъэзэн папщIэ инвесторхэр къ-
ешэлIэным. Пса лъэм къы-
дэкIуэу жыпIэмэ, «Нартан» 
са наторэу щытар пэши 130-рэ 
зиIэ зыгъэпсэхупIэ-хьэщIэщ 
да хэу зэрагъэпэщыж, - жиIащ 
ЩоджэнцIыкIум.

Министерствэм и пащхьэ 
 къалэн куэд итщ зи гугъу ящI Iэ-
натIэм зрагъэужьу КъБР-м и 
экономикэм хэхъуэ къыхуихьу, 
республикэм и Iулыджыр иIэту 
лэжьэнымкIэ, санаторэ-зы-
гъэп сэхупIэ IуэхущIапIэхэм зе-
гъэужьыным хуэгъэпса инвес-
тицэ проектхэр Урысей Феде-
рацэм и къэрал программэхэм 
хэгъэхьэнымкIэ, Къэбэрдей -
Балъкъэрым и санаторэ-курорт 
Iэмалхэр урысей, дунейпсо 
утыку ихьэнымкIэ.

Сымаджэхэмрэ зыгъэпсэхуа-
кIуэхэмрэ иджыпсту хуащIэну 
яхузэфIэкI Iуэхутхьэбзэхэм 
 ятеухуауэ къэпсэлъащ «Нал-
шык» зыгъэпсэхупIэ» АО-м и 
генеральнэ унафэщI Афэ Хьэ-
сэнбий. Абы къыхигъэщащ ко-
ронавирус уз зэрыцIалэм ди 
лъахэми зыщиубгъуу хуежьа 
нэужь зыгъэпсэхуакIуэхэр къа-
мыгъакIуэу пIалъэкIэ зэры щы-
тар, ар IэнатIэм хуабжьу зэран 
зэрыхуэхъуар. Арати, УФ-м и 
Президентым, УФ-м, КъБР-м я 
Правительствэхэм я уна фэхэр 
щIэгъэкъуэнышхуэ хъуащ сана-
торэ-зыгъэпсэхупIэ IэнатIэр лэ-
жьэн папщIэ субсидиерэ льготэ 
зиIэ кредитрэ зэгъэпэ щы ным-
кIэ.

(КIэухыр 2-нэ нап.)

Къэбэрдей-Балъкъэр Республикэм и
Iэтащхьэ КIуэкIуэ Казбек Урысей
щIэныгъэм и махуэмкIэ IэнатIэм

и лэжьакIуэхэм зэрехъуэхъур

зезыхьэ ди хоккеистхэми 
зэпеуэр зэхаублащ. Япэ 
зэIущIэм ахэр ерагъкIэщ 
зэрыпэлъэщар Швейца-
рием и командэ къыхэхам. 
ТекIуэныгъэр къахуэзыхьа 
шайбэ закъуэр я хьэрхуэ-
рэгъухэм езыхэм я гъуэм 
дагъэкIыжащ Слепышев 
Антон и фIыгъэкIэ.

Бэрэжьейм зэхэта зэ-
пеуихым Урысей Федера-
цэм икIа спортсменхэм              
зы медаль къыщахьыфауэ 
аращ икIи официаль нэу 
щымыт медаль зэхьэ-
зэхуэм и турнир таблицэм 
еянэ увыпIэм къекIуэтэ-
хащ. Медаль бжыгъэкIэ 
къапщтэмэ, ди къэралым 
хуэдиз дамыгъэ зиIэ яхэт-
къым. Арщ хьэкIэ ды щэ-
хэмкIэ командиблым да-
къыкIэроху. 

ЖЫЛАСЭ Замир.

Благъэжь бий умыщIи, псы жапIэжь унэ тумыщIыхь.
Лъэпкъ Iущыгъэ:

Зыгъэхьэзырар 
ЖЬЭКIЭМЫХЪУ Маринэщ.

Узыншагъэ                                Бахъсэн  щIыналъэ                                КъБР-100                                 Махуэгъэпс

Дунейм
щыхъыбархэр

Лъэпкъхэм я щэнхабзэ 
хъугъуэфIыгъуэ

УФ-м и Къэрал Думэм узын шагъэр 
 хъумэнымрэ цIыхухэм онкологие дэIэ-
пыкъуныгъэ зэрыратым теу хуа Iуэхухэм-
кIэ и комитетым иджыблагъэ ири гъэ-
кIуэкIа зэIущIэм «онлайн» мардэм иту хэ-
тащ КъБР-м Узыншагъэр хъу мэ нымкIэ и 
министерст вэр.

ДЕПУТАТХЭМРЭ УФ-м Узыншагъэр 
 хъумэнымкIэ и ми нистерствэм, лышх узы-
фэм щеIэзэ федеральнэ центрхэм, щIына-
лъэ клиникэхэм, властым и гъэзэ щIакIуэ 
органхэм, жыла гъуэ зэгухьэныгъэхэм я 
лIы кIуэхэмрэ тепсэлъыхьащ къэ ралым уз 
Iейр зыпкърыт сымаджэхэм ират дэIэпы-
къуныгъэм и къызэгъэпэ щык Iэр хабзэр и 
лъабжьэу егъэфIэкIуа зэрыхъуным, мылъ-
кукIэ защIэгъэкъуэ нымкIэ щыIэ хэкIы-
пIэхэм. Апхуэдэу и гугъу ящIащ «Лышх узы-
фэхэм япэ щIэтын» федеральнэ проектыр 
зэрагъэзэщIам кърикIуахэм, 2019 - 2021 
гъэхэм ирагъэкIуэкIа лэжьыгъэр зы хуэдам.

ЗэIущIэм къыщыхалъ хьащ лышх узыфэр 
зыпкъ рыт сымаджэхэр и чэзум къэхутэным, 
абыхэм еIэ зэным, я узыншагъэр егъэ фIэ-
кIуэжыным теухуауэ щIыналъэхэм Iуэху-
гъуэ щхьэ хуэхэр щрагъэкIуэкIыну. «Узым 
дыщыпэщIэтыфынур, жыпIэнурамэ, ды-

Iуэхутхьэбзэхэр 
ирагъэфIэкIуэну 

зэгуроIуэ
щы пэлъэщынур ар нэхъ пасэу къэт-
хутэмэщ. Абы папщIэ цIыхухэм жэуап-
лыныгъэ яхэлъу, я узыншагъэр щIэх-
щIэхыурэ къапщытэн хуейщ»,  - къыхагъэ-
щащ зэIущIэм хэта дохутырхэм.

Зи гугъу ящIа Iуэхугъуэхэм ящыщщ а 
унэтIыныгъэм щIэуэ къыхыхьа Iэмалхэр, 
федеральнэ центрыш хуэ хэм жыджэру Iэ-
натIэм къы зэрыщагъэсэбэпым хуэдэу, 
щIыналъэхэм щыIэ клиникэхэми я лэжьы-
гъэм хэгъэ хьапхъэу зэрыщытыр. Абы па-
пщIэ IэщIагъэлIхэм я зэфIэкIым, Iэзагъэм 
щыхагъахъуэ конференцхэр, зэ хы хьэхэр 
щIэх-щIэхыурэ къы зэрагъэпэщыну, доху-
тырхэр лэжьыгъэ и пIалъэ кIэ щызэхъуажэ 
мастер-клас схэр ирагъэкIуэкIыну зэгурыIу-
ащ.

ЩХЬЭЩЭМЫЩI Изэ.

Дызэрыщыгъуазэщи, 
о р де ниплI зезыхьэ Къэ-
бэрдей-Балъкъэрым къэ-
ра лыгъуэ зэригъуэтрэ мы 
гъэм илъэси 100 ирокъу. 
Ауэ щыхъукIи, тхыдэр щы-
хьэт зэрытехъуэщи, Совет 
властыр зэрыщыуву, ди 
щIы налъэр зыужьы ны-
гъэм  и гъуэгум техьащ. 
Псэ укIэщIэм хуэжыджэр-
ти, цIыхубэр абы тела-
жьэрт, жэщ-махуэ ямыIэу. 

ИНДУСТРИАЛИЗАЦЭМ 
те п сэлъы  хьынымкIэ къы-
щIэ ддзэнщи, абы Къэбэр-
дей-Балъкъэрым и теплъэм 
къыпхуэмыцIыхужын хуэди-
зу зригъэхъуэжат. Япэ илъэ-
ситхум и закъуэ ди щIына-
лъэм предприятэщIэу 44-рэ 
къыщызэIуахат. Автоном об-
ластым и промышленнос-
тым псори зэхэту продукцэу 
къыщIигъэкIым и процент 
85,5-р абыхэм яхуэзэрт. А 
лъэхъэнэм Совет Союзым 
промышленнэ продукцэу 
щагъэхьэзырым проценти 
103,5-кIэ хэхъуамэ, Къэбэр-
дей-Балъкъэрым ар про-
цент 605,4-рэ щыхъурт.

20 - 30 гъэхэм автоном об-
ластым щаухуат Налшык лы 
комбинатыр, IэфIыкIэ фаб-
рикэр, крахмал, Гидрометал-
лург, Дохъушыкъуей спирт 
заводхэр, Бахъсэн ГЭС-р, 
Кавказ Ищхъэрэм щынэхъ 
ин дыдэ щIакхъуэ комбина-
тыр, промышленностым 
щы  щу псынщIэмрэ ерыс-
къы къыщIэзыгъэкIымрэ я 
IуэхущIапIэхэр. Псори зэхэту 
а илъэсхэм лажьэу яутIып-
щат предприятэу 778-рэ, абы-
хэм ящыщу 57-р къэралым 
ейуэ. ЦIыхубэ хозяйст вэм хэ-
хъуэу къыIэрыхьэм и процент 
70,9-р областым и промыш-
ленностым къитырт.

«ЩIыхьым и Дамыгъэ» 
орденыр зыхуагъэфэща 
Нал шык машинэ заводыр 
республикэм и предприятэ 
нэхъыжь дыдэхэм хабжэрт. 
Абы и лъабжьэр щагъэтIы-
лъар 1928 гъэрщ. Заводыр 
шыгун щагъавэ къудамэ зы-
хэт механикэ лъэщапIэт. 
Предприятэм къыщIигъэ-
кIырт ГЭС цIыкIухэм папщIэ 
турбинэхэр. Щрагъэжьагъа-
щIэм хьэку теIубэхэр (плита-
хэр), тебэхэр щащIырт, зауэ 
нэужьым машинэхэр щызэ-
рагъэпэщыжырт, жьыхухэр 
къыщыщIагъэкIырт. Ауэ 
щы хъукIи, щIыдагъэм зэ-
релэжь, фIагъышхуэ зиIэ 
Iэмэпсымэхэр щIынымкIэ 
Налшык машинэ заводым, 
лIэщIыгъуэ кIуам и 90 гъэ-
хэм нэсыху, СССР-м бжьы-
пэр щиIыгъащ. Ахэр нэ-
гъуэщI  къэрал куэдми ящэ-
хурт.

Къэбэрдей-Балъкъэрыр 
зэрыгушхуэу къекIуэкIа Тыр-
ныауз вольфрам-молибден 
комбинатым ди республи-
кэм и тхыдэм хитхащ гуа-
щIэдэкI лъагэкIэ гъэнщIа гу-
имыхуж напэкIуэцIхэр. 
 ЦIы ху мини 6,5-рэ щылажьэ 
предприятэ лъэрызехьэм 
къыщIигъэкI «цIугъэнэхэр» 
IуэхущIапIэ мини 10-м нэб-
лагъэм ирагъашэрт. 1934 
гъэм ирагъэжьа комбина-
тым Совет къэралыгъуэм и 
промышленностым и зыу-
жьыныгъэм хэлъхьэны-
гъэш хуэ хуищIащ.

АдэкIэ дыIэбэнщи, Бахъ-
сэн ГЭС-р яутIыпща нэужь, 
республикэм щыяпэ под-
станцыр Налшык къалэ ща-
гъэуващ. 1936 гъэм жэпуэ-
гъуэм и 14-м, Бахъсэн  ГЭС-м 
икIыу, Псыхуабэрэ Мэ шы-
къуэрэ токыр яIэры хьащ, 
щэкIуэгъуэм и 7-м Псы-
хуабэрэ Минводрэ электро-
мафIэгукIэ зэпащIащ. Ауэ 
щыхъукIи, а къэхъукъащIэ 
гъуэзэджэрщ Къэбэрдей-
Балъкъэрымрэ Ставрополь 
краймрэ я энергетикэ сис-
темэм и зыужьыныгъэм и 
щIэдзапIэр, ди республикэм 
и социально-экономикэ гъа-
щIэм и IэнатIэ псоми къы-
щыхъуа зэхъуэкIыныгъэ ин-
хэм я лъабжьэр.

Къэбэрдей-Балъкъэрым и 
мэкъумэшыщIэхэми ехъу-
лIэныгъэфIхэр яIэт. Колхоз-
хэтхэм я япэ союзпсо съез-
дым, 1933 гъэм и мазаем 
екIуэкIам, ди республикэм и 

Зыужьыныгъэм и лъэхъэнэ
цIэр къэралым щыпашэ об-
ластихым яхэту къыщраIуат. 
Ди щIыналъэр лэжьэкIэ пэ-
рытым и еджапIэ хъуат. Нэ-
гъуэщI щIыпIэхэм я лIы-
кIуэхэр, езыхэм я жэрдэм-
кIэ, къытхуеблагъэрт, ди 
рес публикэм и зэфIэкIым 
зыхагъэгъуазэрт, Iуэху зе-
хьэкIэщIэм кIэлъыплъырт, 
ди мэкъумэшыщIэхэм къа-
гъэсэбэп Iэмалхэр яджырт.

1934 гъэм япэ дыдэу Ле-
нин орденыр зратахэм 
 ящыщт ди областыр. А къэ-
рал дамыгъэ лъапIэр къы-
пэкIуат  колхозхэр къызэ гъэ-
пэ  щы ным, гъэбэгъуэным 
щиIэ ехъу лIэныгъэ нэры-
лъагъу хэм.

40 гъэхэм я пэщIэдзэм а 
лъэхъэнэм хуэфащэ эконо-
микэ лъэщагъ республикэм 
бгъэдэлът, цIыхухэм зыхэп-
сэукIын яIэт. Ауэ фашист 
зэрыпхъуакIуэхэм мамыр 
гъащIэр къызэпаудащ, ди 
щIыналъэм къихьэри, фаб-
рикэхэр, заводхэр, школхэр, 
щэнхабзэ IуэхущIапIэхэр, 
псэу пIэ унэхэр зэтракъутащ, 
Къэбэрдей-Балъкъэрым и 
цIыхубэ хозяйствэм сом ме-
лардитIым щIигъу и уасэ хэ-
щIыныгъэ къыхуахьащ. Зауэ 
нэужь лъэхъэнэм гъащIэм и 
лъэныкъуэ псомкIи респуб-
ликэм жыджэру зиу жьащ. 
ПIалъэ кIэщIым къриу быдэу 
мэкъумэш хэ кIыу кърахьэ-
лIэр 1941 гъэм къалэжьу 
щытам щIигъуащ, промыш-
ленностым зэхъуэкIыны-
гъэфIхэр къыщыхъуащ.

1946 - 1950 гъэхэм Къэбэр-
дей АССР-м и цIыхубэ хо-
зяйствэр зэфIэгъэувэжы-
ным рэ зегъэужьынымкIэ 
илъэ ситху планыр къащта 
нэужь, комбинатыщIэхэр, 
фаб рикэщIэхэр яухуащ, 
Тыр ныауз вольфрам-мо-
либден къыщIэхыпIэр, Нал-
шык машинэухуэ заводыр, 
Бахъсэн ГЭС-р, союзпсо 
мыхьэнэ зиIэ нэгъуэщI пред-
приятэхэр зэрагъэпэщыж, 
пхъэм, ерыскъыхэкIхэм ще-
лэжь IэнатIэхэр къоунэху. 50 
гъэхэм икухэм «Цветмет-
прибор» (СКЭП), «Кавказка-
бель», «Севкаврентген», бе-
тон заводхэр, вакъэ фаб-
рикэр къызэIуахащ, Тыр-
ныауз вольт мащIэ Iэмэп-
сымэ комбинатыр ирагъэ-
фIэкIуащ. ЩIыпIэ къэрал, 
кооператив промышлен-
ностым псынщIэу зиужьырт, 
псэуалъапхъэу къыщIагъэ-
кIым хэхъуэрт. Республикэм 
и предприятэхэм я продук-
цэхэр хамэ къэрал пщыкIут-
хум, къапщтэмэ, Болга-
рием, Венгрием, Индием, 
Финляндием, нэгъуэщIхэми 
ящэхурт.

Илъэсиблым 
тещIыхьауэ

Экономикэм и IэнатIэ псо-
ми зэдэууэ зрагъэужьын 
мурадкIэ, 1959 - 1965 гъэхэм 
ятещIыхьа илъэсибл планыр 
къэрал унафэкIэ нэхъ пасэу 
ягъэхьэзырауэ щытащ. А 
илъэсхэм республикэм и 
цIыхубэ хозяйствэм сом ме-
луан 451,2-рэ халъхьащ. Абы 
щыщу сом мелуани 190,2-р - 
промышленностымрэ ухуэ-
ныгъэ инымрэ. 

Зи гугъу тщIы зэманым 
 къриубыдэу промышлен-
ностым къыщIигъэкIым хуэ-
ди 2,3-кIэ, IэнатIэхэм я бжы-
гъэм хуэди 3-кIэ хэхъуащ. 
Къапщтэмэ, предприятэ-
щIэу 20 къызэIуахащ. Ап хуэ-
дэщ Налшык гидрометал-
лург, станокухуэ, Тырныауз 
вольт мащIэ аппаратурэ, 
Прохладнэ «Кавказкабель», 
Тэрч налмэс Iэмэпсымэ, 
 Бахъсэн агрегат, Нарткъалэ 
шино-ремонт заводхэр, нэ-
гъуэщIхэри. Промышленнэ 
продукцэ лIэужьыгъуэщIэу 
500 къыщIагъэкIыу хуе-
жьащ. IэнатIэхэм я лъэща-
гъым хагъахъуэрт, техни-
кэщIэхэр щагъэувырт. Илъэ-
сибл планымкIэ предприятэ 
19 ирагъэфIэкIуэн хуеямэ, 
25-м а лэжьыгъэр щызэфIа-
гъэкIат.

60 гъэхэм я пэщIэдзэм 
«Искож» комбинатым и япэ 
чэзур яутIыпща нэужь, про-
мышленность псынщIэм и 
продукцэм хуэдищкIэ хэ-
хъуащ.  Тырныауз вольф-
рам-молибден комбинатыр 
къэ ралым и руда къы щIэ-
хыпIэ нэхъыщхьэхэм ящы щт.  
Электротехникэ, прибору-
хуэ, станокухуэ, инст румен-
тальнэ промышленностым 
лъэщу зиужьырт. Хъугъуэ-
фIыгъуэ къыщIэ хы пIэщIэ 18 
геологхэм къызэ Iуа хат. 
Иджы республикэм щыла-
жьэрт ерыскъы, щIы пIэ 
промышленностымкIэ, цIы-
ху хэм Iуэхутхьэбзэ яхуэ-
щIэнымкIэ министерст вэ-
хэр, псэуалъапхъэхэмкIэ 
Iуэ ху щIапIэ. Ухуэныгъэ ин-
дустрие лъэщ къызэра-
гъэпэщат. Налшык, Нарт-
къа лэ, Тырныауз, Прохлад-
нэ къалэхэм гъущI-бетон, 
псэуалъапхъэ щагъэхьэзыр 
заводхэр (ЗЖБИ) щаухуат. 
«Налшык» трестыр 1961  
гъэм щIэрыщIэу къызэ ра-
гъэ пэщыжа «Къэббалъкъ-
промстрой» трестым ха гъэ-
хьащ абы щыгъуэм.

А илъэсхэм Къэбэрдей-
Балъкъэрым электрокъарур 
хъарзынэу къыIэрыхьэрт. Ар 
Кавказ Ищхъэрэ энергетикэ 
системэм хэтт. 1961 гъэм 
рес публикэм газыр къэшэн 
щIадзащ. Къэбэрдей-Балъ-
къэрым и заводхэмрэ фаб-
рикэхэмрэ я продукцэхэр 
Совет Союзым и щIыналъэ-
хэм я мызакъуэу, нэгъуэщI 
къэрал 40-м щIигъум хура-
гъашэрт.

Республикэм и рабочэхэм, 
инженер-техникэ лэжьа кIуэ-
хэм я зэфIэкIым хуэфащэ 
пщIэ къыпэкIуащ. Абы хэм 
ящыщ куэдым орденхэмрэ 
медалхэмрэ къратащ, Нал-
шык къалэм и етхуанэ ухуа-
кIуэ управленэм и бригадир 
Алмэ Алий, Тырныауз во-
льфрам-молибден комби-
натым и убрууакIуэхэу Дом-
нич Михаил, Архэст Хьэбас, 
и геолог нэхъыщхьэ Не-
фёдов Николай сымэ «Со-
циалист Лэжьыгъэм и ЛIы-
хъужь» цIэ лъапIэр къыфIа-
щащ, езы предприятэм 
«Гуа щIэдэкIым и Бэракъ 
Плъыжь» орденыр, Прох-
лад нэ ремонт заводым Ле-
нин орденыр къыхуагъэфэ-
щащ.

Мэкъумэш IэнатIэм
Республикэм и гъавэ-

гъэкIхэмрэ Iэщыхъуэхэмрэ 
илъэсибл планым (1959 - 
1965 гъгъ.) къалэнышхуэхэр 
къащищIырт. Ахэр зрагъэ-
хъулIэн папщIэ, мэкъумэш 
щIапIэхэмрэ Iэщ бжыгъэм-
рэ куэдкIэ хагъэхъуэн хуейт. 
Щхьэусыгъуэ зэмылIэужьы-
гъуэхэм къыхэкIыу, къэра-
лым а IэнатIэхэм тыншу зы-
щаужьыртэкъым. Ауэ, Къэ-
бэрдей-Балъкъэрыр и къа-
лэнхэм мыIейуэ пэлъэщырт 
- гъавэр, лыр, гъэшыр къэ-
лэжьынымкIэ ехъулIэныгъэ 
нэрылъагъухэр иIэт. Илъэ-
сиблым къриубыдэу, па-
шэхэм яхэту, колхозхэмрэ со-
вхозхэмрэ электрификацэ 
ящIри, республикэм и 
 мэкъу мэш IэнатIэхэм индус-
триальнэ лъабжьэ къыхузэ-
ра гъэпэщащ. 1965 гъэм ири-
хьэлIэу тракторхэм я бжы-
гъэр минихым нэсат, ком-
байнхэм, автомаши нэ хэм, 
куль тиваторхэм къахэхъуэрт. 

Илъэсибл планыр ща-
гъэзэщIа зэманым трактору 
2449-рэ, хьэцэпэцэр зэры-
Iуахыж комбайну 311-рэ, 
нартыхур къызэрыдачыжу 
841-рэ, культиватору 1110-рэ, 
хьэ лъэ зешэ автомашинэу 
 956-рэ, нэгъуэщI мэкъумэш 
тех никэ зэмылIэужьыгъуэ-
хэри Къэбэрдей-Балъкъэ-
рым и хозяйствэхэм къаIэ-
рыхьащ. Псы здэкIуэ хьэ-
сэхэм зрагъэубгъуащ, аг-
рохимиер тегушхуауэ 
къа  гъэ сэбэпащ, гъавэ щIэ-
кIэм и Iэмалхэр ирагъэфIэ-
кIуащ. Iэщ гъэхъунымкIэ 
къа пэщыта планхэри ягъэ-
зэ щIащ. А зэманым къри-
убыдэу мэкъумэшхэкIыу 
 кърахьэлIэм хуэдитIым 
 щIи гъукIэ хэхъуащ.

ЕхъулIэныгъэхэр нэры-
лъа гъут. Мэкъумэш Iэна-
тIэхэм зегъэужьынымкIэ 
РСФСР-м и республикэ хэм-
рэ областхэмрэ я деж Къэ-
бэрдей-Балъкъэрыр щыпа-
шэт. Аргудан къуажэм и кол-
хозым и лэжьакIуэхэм я 
зэфIэкIым къэрал псор щы-
гъуазэт. Гектар миным щIи-
гъум щызэрахьа нартыхум 
дэтхэнэми хуэзэу центнер 80 
къыщытрахуырт абы. Зи 
г угъу тщIы илъэсхэм 
 РСФСР-м и Бэракъ Плъыжь 
зэIэпахым рэ япэ, етIуанэ 
 саугъэтхэмрэ ди мэкъумэ-
шыщIэхэм блэнейрэ къы-
хуагъэфэщащ, гъа  вэгъэкI-
рэ Iэщыхъуэу 650-м къэрал 
дамыгъэ лъапIэхэр къра-
тащ. Нартыху бэв къэгъэ-
кIыным теухуа Союзпсо зэ-
хьэзэхуэм республикэм и 
щIалэгъуалэр жыджэру хэ-
тащ икIи мызэ-мытIэу бжьы-
пэр щаубыдащ. Абы и 
щыхьэтщ ВЛКСМ-м и ЦК-м 
комсомолым и Къэ бэрдей-
Балъкъэр обкомым япэ 
увыпIэр щэнейрэ къы зэры-
хуигъэфэщар.

ГуащIэмрэ пщIэмрэ
ЦIыхубэ хозяйствэм зе-

гъэужьыным тещIыхьа 
илъэ  сибл планыр гъэзэ щIэ-
ным хузэхаубла зэхьэзэ-
хуэхэр республикэм и дэнэ 
щIыпIи зэщIэплъауэ щекIуэ-

кIащ. Мурадышхуэхэм къа-
руущIэ къазэрыхилъхьэр 
ягъэнаIуэу, хэкупсэ зэщIэ-
хъееныгъэм Къэбэрдей- 
Балъкъэрым зыщрагъэуб-
гъурт, мэкъумэшыщIэхэр, 
рабочэхэр, ухуакIуэхэр а 
Iуэхум жыджэру хэту. 1965 
гъэм ирихьэлIэу «Комму-
нист лэжьыгъэм и ударник» 
цIэр цIыху мин 20-м зэра-
хьэрт. Лэжьыгъэр езы-
гъэфIакIуэу, тынш зыщIу 
 къагупсысым и бжыгъэм хэ-
хъуэрт. Илъэсиблым къри-
убыдэу, ахэр нэсат мини 
4-м. Техникэ IэмалыщIэу 
мин 26-рэ IэнатIэхэм щыхап-
щат псори зэхэту сом ме-
луан 22-м нэблагъэ зы 
илъэсым къыдагъахуэу.

Республикэм и цIыхубэ хо-
зяйствэм зэрызиужьыну 
илъэсибл планым ипкъ ит-
кIэ, промышленнэ продук-
цэу къыщыщIагъэкIым хуэ-
дитIым щIигъукIэ хагъэ-
хъуэн хуейт. Ар езы къэра-
лым зыхуигъэувыжам 
нэхърэ хуэ дитIрэ ныкъуэкIэ 
нэхъыбэт. Апхуэдэ къалэ-
ныш хуэхэм Къэбэрдей- 
Балъкъэрыр тригъэгушхуат 
предп риятэщIэхэр куэду 
зэраухуэм, заводхэмрэ 
фаб  ри кэхэмрэ я лъэща-
гъым зэрыхагъахъуэм, Iэна-
тIэ щхьэхуэхэр егугъуу зэ-
рызэрагъэпэщыжым. Рес-
публикэм и предприятэ 
 псоми Iэмэпсымэхэр ща -
хъуэ жырт, технологиещIэ-
хэм щыхуэкIуэрт, ди губгъуэ-
хэмрэ Iэщ фермэхэмрэ лэ-
жьыгъэшхуэ щагъэхъейрт…

1996 гъэм и гъатхэм 
КПСС-м и XXIII съездыр 
зэхэтащ. Абы илъэсиблым 
кърикIуар щызэхалъхьэ-
жащ, СССР-м и цIыхубэ хо-
зяйствэм адэкIи зэрызи-
ужьыну щIыкIэр щаубзы-
хуащ. Апхуэдэуи а илъэсыр 
Къэбэрдей-Балъкъэрым и 
тхыдэм хыхьащ ди цIы-
хуиблым «Социалист Лэ-
жьы гъэм и ЛIыхъужь» цIэ 
лъа пIэр къызэрыфIащам-
кIэ.

СССР-м и Совет Нэ-
хъыщхьэм и Президиумым 
и УказкIэ (зэрызэкIэлъыкIуэу) 
1966 гъэм гъатхэпэм и 22-м 
Дзэлыкъуэ щIыналъэр зи 
хэщIапIэ «Iуащхьэмахуэ» 
кол хозым и унафэщI Бакъ 
Нарзан, Совет районым 
щыIэ «Путь к коммунизму» 
колхозым и лэгъупэжь Атто-
ев Сэлихь, Май щIыналъэм 
ит «Красная нива» колхозым 
и тхьэмадэ Евтушенкэ Ни-
колай, «Налшык» совхозым 
и жэмыш пашэ Чигировэ 
Шамкъыз, накъыгъэм и 
 20-м Тырныауз вольфрам-
молибден комбинатым и 
бригадир Архэст Хьэбас, 
мэкъуауэгъуэм и 23-м 
КПСС-м и Аруан райкомым 
и япэ секретарь Ахъмэт 
Мусэбий, Прохладнэ ра-
йоным Чапаевым и цIэр зэри-
хьэу иIэ колхозым и звеньевой 
Емы шэ Хьэлий сымэ «Социа-
лист Лэжьыгъэм и ЛIы хъужь»  
цIэ лъапIэр къы хуа гъэ фэ-
щауэ щытащ. А пщIэш хуэр 
къыпэкIуат ахэр къэмылан-
джэжу зэры лажьэм. 

АНЗОРЫКЪУЭ 
Аслъэмырзэ.

Кыщпэк къуажэм ЩэнхабзэмкIэ и унэм «Лики нашей 
земли» концерт щрагъэкIуэкIащ, Урысейм ис лъэпкъхэм 
я щэнхабзэ хъугъуэфIыгъуэхэм я илъэсу мы гъэр зэра-
гъэувам и щIыхькIэ. 

БАХЪСЭН районым щэнхабзэмкIэ и лэжьакIуэхэм, щIы-
на лъэм и творческэ гупхэмрэ я гъэсэнхэмрэ я гъусэу, 
ягъэ хьэзыращ уэрэдрэ къафэкIэ гъэнщIа пшыхь щIэ-
щыгъуэ, социальнэ сайтхэмкIэ эфир занщIэкIэ къатар. 

- Фестивалхэр, гъэлъэгъуэныгъэхэр, зэпеуэхэр, концерт-
хэр, IуэрыIуатэ махуэшхуэхэр зыхэт программэхэр дгъэ-
хьэзыращ. А зэхыхьэхэм я фIыгъэкIэ Къэбэрдей-Балъ-
къэрым, къэралым ис лъэпкъхэм я щэнхабзэ зэпыщIэны-
гъэр нэхъри ефIэкIуэнущ, - жеIэ Бахъсэн щIыналъэ ад ми-
нист рацэм щэнхабзэмкIэ и къудамэм и унафэщI 
Тхьэ мэдокъуэ Зерэ. 

ЗэпэIэщIэу ята концертым хэтащ «Кавказ» ансамблыр, 
КъБР-м и цIыхубэ артист Зеушэ Iэуес, республикэм и пшы-
науэ цIэрыIуэ Жыгун Эдуард сымэ, Зеикъуэ къуажэм 
 гъуазджэхэмкIэ и сабий школым и гъэсэнхэр, Кременчуг-
Константиновскэ къуажэм и драмкружокым екIуалIэхэр, 
Кыщпэк къуажэм и гимнаст ныбжьыщIэхэмрэ щапхъэу 
къалъыта «Кыщпэк» гупымрэ, Куба къуажэм и къэфакIуэ 
цIыкIухэр, Жанхъуэтекъуэ къуажэм и «Серебряные 
 ст руны» ансамблыр, нэгъуэщIхэри.

Урысейм ис лъэпкъхэм я щэнхабзэ хъугъуэфIыгъуэм и 
илъэсыр къыщызэIуах пшыхьым япэу утыку къыщрахьащ 
Зэгъэщтокъуэ Людмилэ и псалъэхэр зыщIэлъ «Края мило-
го начало» уэрэдыр. Ар ягъэзэщIащ Жанхъуэтекъуэ къуа-
жэм ЩэнхабзэмкIэ и унэм и гъэсэн зэшыпхъухэу Къыпхэ 
Дисанэрэ Миланэрэ. Макъамэр зейр Жылау Арсенщ. 

Концертым къинэмыщIауэ, декоративно-прикладной 
гъуазджэмкIэ IэпщIэлъапщIэхэм я лэжьыгъэхэри 
ягъэлъэгъуащ.

ТЕКIУЖЬ Заретэ.

Уи нэм къеIэм
и псэм еIэ

ЦIыхум и унэм зыгуэр щIыхьэу 
теуэрэ абы шынагъуэ къыте-
хьэмэ, бзаджащIэм езым зыщи-
хъумэжын хуей хъумэ, ар сыт 
хуэдэ Iэмалми хуекIуэну хуит 
ящIыну я мурадщ депутатхэм.

ПРАВИТЕЛЬСТВЭМРЭ Суд нэ-
хъыщ хьэмрэ хэплъэну Къэрал 
Думэм яхуигъэхьащ «УФ-м и Уго-
ловнэ кодексым и 37-нэ статьям 
зэхъуэкIыныгъэхэр хэлъхьэным 
теухуауэ» законопроектыр. Абы 
еубзыху, цIыхум и псэупIэм щIэп-
хъаджащIэ щIыхьэрэ езым и гъа-
щIэм е и Iыхьлыхэмрэ благъэхэм-
рэ я гъащIэм щIытегузэвыхь 
щытыкIэ ихуэмэ, зэрылъэкIкIэ, 
къытеуам фэбжьышхуэ иридзын-
кIэ зэрыхъунуми емыгупсысу, за-
хъумэжыну хуит щIыныр. Ар икIи 
тэмэмщ. «Уи нэм къеIэм и псэм 
еIэ» жаIэ - уи щхьэм укъы щыщ-

хьэщыжыжкIэ пщIэм уегупсысы-
ну зэман ущимыIэ къохъу.

«ЦIыхум и псэупIэм зыри еб-
гъэрыкIуэну зэрыхуимытыр УФ-м 
и Конституцэм щыщIэгъэбыда 
хабзэ нэхъыщхьэхэм ящыщщ. 
Унэм щIыхьэну зыри хуиткъым, 
ар зейхэр абыкIэ арэзы мыхъуауэ, 
абы теухуа суд унафэ е къэрал ха-
бзэ хэхахэм къыщыгъэлъэгъуа 
щытыкIэхэм хуэдэ щымыIэмэ», - 
щыжеIэ законым зэхъуэкIыны-
гъэхэр хэлъхьэн хуейуэ къыщIа-
лъытэ щхьэусыгъуэхэм щытепсэ-
лъыхь тхыгъэу проектым щIы-
гъум.

УепIэщIэкI хъунукъым

Европэм хыхьэ къэрал куэ-
дым иужьрей тхьэмахуэ зэ-
хуакухэм щыIуахыж коро на-
виру сым ехьэлIауэ ягъэувауэ 
щыта мардэхэр, Iэлъэхэр, нэ кIу-
Iупхъуэхэр щызэрахьэжыр-
къым - пщIэнкъым узыфэр зы-
ми къаймыуэлIэжу фIэкIа.

АПХУЭДЭУ къызыщагъэхъуну 
хуей ми, Iуэхур а хэкухэм зэрыщы-
щытыр нэгъуэщIущ: узыфэм и 
омикрон лIэужьыгъуэщIэр Евро-

пэм и цIыху мелуанрэ ныкъуэм 
къапкърыхьауэ къахутэ махуэ 
къэс. Дохутырхэм зэрыжаIэмкIэ, 
узыфэм и гуащIэгъуэу зыщиуб-
гъунум нэсакъым иджыри а 
къэралхэр икIи ахэр бэлэрыгъауэ 
абы ирихьэлIэнкIэ мэгузавэ.

Мардэхэр япэу къэзыгъэтIэсхъа-
хэм ящыщщ Инджылызыр. Иджы 
абы и цIыхухэм нэкIуIупхъуэхэр 
тыкуэнхэм, нэгъуэщI щIыпIэ зэ-
хуэщIахэм щаIумылъыжми хъуну 
хуит ящIащ. Абы и закъуэкъым - 
концертхэм, спорт зэхьэзэхуэхэм, 
нэгъуэщI зэхуэсыпIэхэм щIагъэ-
хьэн папщIэ нэхъ пасэм хуагъэу-
вахэми, цIыхухэр я IэнатIэхэм 
пэIэщIэу зэрагъэлажьэу щыта ха-
бзэхэми тетыжкъым.

Пандемием и мардэ ткIийхэм 
къытекIыжахэм е ахэр хэпщIыкIыу 
къэзыгъэщэбахэм ящыщщ Дани-
ер, Франджыр, Австриер, Нидер-
ландхэр, Чехиер, Италиер, Испа-
ниер, Швециер, Швейцариер, 
Норвегиер. Дунейм и нэгъуэщI 
къэрал куэдми къыщагъэщэбащ 
мардэхэр, ауэ узым апхуэдэу 
узыхущигъэтыну къыщIэкIын-
къым - коронавирусым и лIэужьы-
гъуэщIэ, япэрейхэм нэхърэ нэхъ 

шынагъуэу, ЮАР-м къыща-
гъуэтауэ хъыбар къэIуащ икIи абы 
зыхуэгъэхьэзырын хуейуэ къа-
лъытэ щIэныгъэлIхэм.

Шэч хэлъкъым - псори хуейт 
узыфэ зэрыцIалэр лъэныкъуэ 
ира гъэзу, хуиту дунейм техьэжы-
ну, ауэ иджыри абы уепIэщIэкI 
хъу нукъым.

Мазаем и 10,
махуэку

УФ-м щагъэлъапIэ дипломатие 
IэнатIэм и лэжьакIуэм и махуэр

Пушкин Александр и фэеплъ 
махуэщ. 1837 гъэм урыс усакIуэш-
хуэр дунейм ехыжащ. 

1883 гъэм къалъхуащ Кавказ 
Ищхъэрэ совет республикэм и 
гъэзэщIакIуэ комитет нэхъыщ-
хьэм и унафэщIу щыта Куэцэ 
Пщымахуэ.

1890 гъэм къалъхуащ узэщI а-
кIуэ, «Адыгэ псалъэ» газетым и 
ре дактору щыта, «Адыгэбзэ» тхы-
лъыр зэхэзылъхьа Хъуран Ба-        
тий.

1917 гъэм къалъхуащ УФ-м и 
цIыхубэ артист Сонэ Мухьэрбий.

1928 гъэм къалъхуащ УФ-м 

щIыхь зиIэ и агроном Мысрокъуэ 
Беслъэн.

1940 гъэм къалъхуащ тхакIуэ, 
публицист, критик, УФ-м щэнхаб-
зэмкIэ щIыхь зиIэ и лэжьакIуэ 
 КхъуэIуфэ Хьэчим.

1942 гъэм къалъхуащ техникэ 
щIэныгъэхэм я доктор, КъБКъУ-м 
и профессор, ЩIДАА-м и акаде-
мик Дэхъу Мухьэмэд.

1945 гъэм къалъхуащ жылагъуэ 
лэжьакIуэ, хьэрычэтыщIэ, псапа-
щIэ Едыдж Нихьаи.

Дунейм и щытыкIэнур
«pogoda.yandex.ru» сайтым зэ-

ритымкIэ, Налшык уфауэ щы щы-
тынущ. Махуэм хуабэр градуси 2 - 
3, жэщым щIыIэр градуси 2 - 1 
щыхъунущ.

Мазаем и 11,
мэрем

Сымаджэм и дунейпсо махуэщ
ЩIэныгъэм хэт бзылъхугъэ-

хэм я дунейпсо махуэщ
Урысейм щагъэлъапIэ щIымахуэ 

спорт лIэужьыгъуэхэм я махуэр
Тутын емыфэным и урысей-

псо махуэщ
1946 гъэм къалъхуащ жылагъуэ 

лэжьакIуэ, философие щIэны-
гъэхэм я доктор, КъБКъУ-м и про-
фессор, ЩIДАА-м и академик, 
КъБР-м щIэныгъэхэмкIэ щIыхь 
зиIэ и лэжьакIуэ Унэж Кашиф.

1952 гъэм къалъхуащ жылагъуэ 
лэжьакIуэ, КъБР-м цIыхухэм со-
циальнэу къащхьэщыжынымкIэ 
щIыхь зиIэ и лэжьакIуэ Щоджэн 
Риммэ.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр техьэ-
текIыу щыщытынущ. Махуэм хуа-
бэр градус 5 - 6, жэщым щIыIэр 1 
градус щыхъунущ.

Урысей Федерацэм и 
Прокурор нэхъыщхьэм 
2022 гъэм щIышылэм и 
31-м ищIа унафэм ипкъ 
иткIэ, юстицэм и чэн-
джэ щэгъу нэхъыжь Ка-
дыров Азрэт Владимир 
и къуэр 2022 гъэм ма-
заем и 8-м къыщыщIэ-
дзауэ ягъэуващ Къэбэр-
дей-Балъкъэр Республи-
кэм и прокурорым и 
 къуэдзэ къулыкъум.

КъБАССР-м хыхьэ Со-
ветскэ (иджы Шэрэдж) 
райо ным и Советскэ 
(Къэщ къэтау)къуа жэм 
1971 гъэм ар  къыщалъ-
хуащ. Дагъыстэн къэ рал 
университетыр къиух ри, 
1992 гъэм Къэ бэрдей-
Балъкъэр Республикэм и 
Советскэ райо ным и про-
курорым и дэIэпыкъуэ-
гъуу лэжьэн щIидзащ, 
адэкIэ щытащ республи-
кэм и прокурорым, Нал-
шык къалэм и проку-
рорым я дэIэпыкъуэ гъуу.

2006 гъэм и жэпуэгъуэм 
къыщыщIэдзуэ 2011 гъэм 
и мэкъуауэгъуэ пщIондэ 
Iуащхьэмахуэ район су-
дым и судыщIэ къулыкъур 
ирихьэкIащ. 2012 гъэм 
республикэ прокуратурэм 
къа шэжащ икIи рес-
публикэ прокуратурэм 
фе деральнэ законода-
тельствэр зэрагъэзащIэм 
кIэлъыплъынымкIэ и уп-
равленэм и къудамэм и 
прокурор къулыкъур дзы хь 
хуащIащ, 2018 гъэм къы-
щыщIэдзауэ Iуащхьэма-
хуэ районым и прокурору 
щытащ. 

Унагъуэщ, сабиищ иIэщ.

КъБР-м и 
прокуратурэм и 

пресс-IуэхущIапIэ.

ЗыгъэпсэхупIэхэр 
къапщытэ

(КIэухыр. ПэщIэдзэр1-нэ нап.)

Афэм жиIащ санаторэхэм я къулеягъыр 
къэгъэсэбэпыным, объект псори лажьэу 
зэтеухуэным, «Налшык» зыгъэпсэхупIэ» 
АО-м хыхьэ IуэхущIапIэхэр зыгъэпсэхугъуэ 
пIалъэм хуэгъэхьэзырыным хуэунэтIа лэ-
жьыгъэ зэрекIуэкIыр.

КъБР-м и Парламентым и УнафэщI Его-
ровэ Татьянэ щIэупщIащ «Кавказ Ищхъэрэ 
федеральнэ щIыналъэм зегъэужьын» 
 УФ-м и къэрал программэм ди республи-
кэм и программэр щIыхамыгъэхьам и 
щхьэу сыгъуэмрэ санаторэ ущыIэным хуэзэ 
уа сэмрэ.

ЩоджэнцIыкIум жиIащ а къэрал прог-
раммэм щIыналъэ куэдым ягъэхьэзыра-
хэр зэрыхэмыхуар, къыхуащIа дагъуэхэр 
зэрагъэпэщыжу зыгъэпсэхупIэ щIы пIэ хэм-
рэ санаторэ-курорт IуэхущIапIэхэмрэ зе-
гъэу жьынымкIэ программэхэр ягъэхьыну 
зэрызагъэхьэзырыр.

Афэм дыщIигъуащ уасэр санаторэм 
къыщыпхуащIэну узыхуей Iуэхутхьэбзэхэм 
зэрелъытар, дохутырым пхуигъэув проце-
дурэхэм ятеухуауэ зэрыщытыр.

КъБР-м и Парламентым и УнафэщIым и 
къуэдзэ Къардэн Мурат къызэрилъытэм-
кIэ, гъунэгъу хэгъэгухэм я Iуэху бгъэ дыхьэ-
кIэр щапхъэ тщIы хъунущ, къищынэмыщIа-
уэ, хьэщIэщхэмрэ турагентствэхэмрэ къэб-
гъэ сэбэпу санаторэхэм цIыху къепшэ-

лIэныр зэрыщхьэпэр жиIащ.
КъБР-м и Парламентым Физическэ щэн-

хабзэмкIэ, спортымрэ туризмэмкIэ и коми-
тетым и унафэщI Бэрэгъун Арсен къыхи-
гъэщащащ санаторэ-зыгъэпсэхупIэ Iэна-
тIэм зегъэу жьыным мыхьэнэшхуэ зэриIэр, 
турист нэхъыбэ къешэлIэным и хэкIыпIэхэр 
убзыхун зэрыхуейр.

Депутатхэр тепсэлъыхьащ Налшык 
 курортым и инфраструктурэр зэрегъэ фIэ-
кIуапхъэм, Тамбукъан гуэлым и Iэхэлъа хэр 
зыхуей хуэгъэзэн зэрыхуейм, инвестицэ 
проект инхэм зепщытыныр хэкIыпIэфу 
зэрыщытым, нэгъуэщIхэми.

Егоровэм къыхигъэщащ екIуэкI лэжьы-
гъэр зэрымымащIэр, ауэ мы Iуэхутхьэбзэ-
хэм фIагъ лъагэ яIэу хуащIэу зэтеублэ ным 
IэмалыщIэхэр зэрехьэлIапхъэр, ди курорт-
хэм нэхъапэм яIа пщIэр зэгъэпэщыжын 
зэрыхуейр, санаторэхэм цIыхухэр хуэны-
къуэу къакIуэу щIыныр зэракъалэн нэ-
хъыщхьэр.

Парламентархэр зытепсэлъыхьахэм яте-
ухуа чэнджэщхэр зэхалъхьэу, къэрал 
 къулыкъущIапIэхэм ягъэхьыну зэгурыIуащ.

КъБР-м и Парламентым и Президиумым 
унафэ ищIащ КъБР-м Парламентым и зи 
чэзу зэIущIэр гъатхэпэм и 2-м ирагъэ-
кIуэкIыну.

КъБР-м и Парламентым
и пресс-IуэхущIапIэ.

Кадыров Азрэт 
прокурорым и 

къуэдзэщ



УсакIуэ, IуэрыIуатэдж... Къэбэрдей-Балъкъэрым 
куэд щыпхузэфIэкIынущ

Индеецхэм иращIылIа лъэпкъгъэкIуэдыр

ХъыбарыщIэхэр Щэнхабзэ

Мы гъэм илъэс 530-рэ 
ирокъу Америкэр къызэ-
рызэIуахрэ. 1492 гъэрщ 
Ко лумб Христофор и 
кхъухь хэр Индиеу къы-
фIэщIу щIыналъэ мыцIы-
хум япэу щрихулIар.

«ХЬИСЭ лъапIэм и цIэкIэ, 
испан пащтыхьхэу Ферди-
нандрэ Изабеллэрэ я хьэ-
тыркIэ», щIыналъэмрэ абы 
ис цIыхухэм ябгъэдэлъ 
 хъугъуэфIыгъуэхэмрэ, ды-
гъужь нэщIам ещхьу, зра-
дзат «цивилизацэм и лIы-
кIуэхэм».

Колумб Америкэм щеп-
сыхын ипэкIэ, абы и штат 
48-м цIыху мелуан 12 щып-
сэуащ. Илъэситхум и кIуэцI-
кIэ цIыху мелуани 5-р 
яукIащ. Иджыри илъэс 50 
дэкIа нэужь, индеецу къэ-
нар мин 200 къудейщ.

Колумб и зэманым и тхы-
дэтх Касас Лас бжыгъэ шы-
нагъуэхэр къехь европей 
зэрыпхъуакIуэхэмрэ щIы-
налъэр къызыхуэнэжахэм-
рэ зэрахьэ хьэкIэкхъуэкIа-
гъэм теухуауэ. Зэрыиндеец 
къудейм щхьэкIэ щхьэ-
пылъэ ящIу, я щхьэц ухуэ-
нахэм лыгъэ ирадзу, сабий-
хэр Iыхьэ-Iыхьэу зэпкъра-
хыурэ хьэхэм хуадзу зэ-                  
ры щытам топсэлъыхь тха-
кIуэр. Езы Колумб и 
 гукъэкIыжхэм къыхэнащ 
хэкурысхэр цIыху къаугъэн-
шэу зэрыщытар: «Дэ да-
къыхыхьэн ипэкIэ, мыхэр 
(индеецхэр) зыри хуэмыны-
къуэу псэуащ. Я къэкIы-
гъэхэм елIалIэу, бдзэжьея-
щэ Iэзэхэу, псым есынкIэ 
къалъэщIыхьэ щымыIэу, 
кхъухьхэр зэрахуэу. Абыхэм 
унэ дахэхэр яухуэурэ къаб-
зэу зэрахьэрт. Топ джэгуну, 
къэфэну, уэрэд жаIэну зэ-
ман къахудэхуэрт. Я кум 
зэныбжьэгъугъэ дэлът… 
Сэ лэт 50 фIэкIа ухуейкъым 
мыхэр псори къэбубыду 
узы хуейр ебгъэщIэн па-
пщIэ».

Испан зэрыпхъуакIуэхэм 
къакIэлъысащ инджылыз-
хэр. Индеецхэр къуажэ 
 псоууэ зэтраукIэрт, я щхьэ-

Мазаем и 3-м хэIущIы-
Iу ящIащ Урысейм щы-
ла жьэ нэмыцэ «Дойче 
велле» медиаIуэхущIа-
пIэр УФ-м зэрыщызэхуа-
щIы жыр. Абы щхьэусы-
гъуэ хуэхъуар хъы-
бархэр дунейм щы зэб г-
ры зытыкI «Уры сейр 
- нобэ» хъыбарегъащIэ 
агентст вэм и нэмыцэ 
 къудамэ мазэ зыбжанэ 
ипэ кIэ ФРГ-м къыщызэ-
Iуахы ну хуит зэрамы-
щIарщ.

«ДОЙЧЕ велле» («Нэ-
мыцэ толъкъун») радиом 
1962  гъэм СССР-м лэ-
жьэн щы щIидзауэ щы-
тащ. Ауэ рэ ар спутник Iэ-
малхэм хуэкIуащ. Эфи-
рым япэу къызэрихьэрэ 
мы гъэм илъэс 60 ири-
къун  хуея IэнатIэр ди деж 
а фIэкIа зэрыщамыгъэлэ-
жьэнум теухуа унафэ 
иджыблагъэ къащтащ. 
Урысейм Нэ гъуэщI къэ-
рал Iуэху хэмкIэ и минис-
терствэм хэIущIыIу ща-
щIащ «Дойче велле»-м и 
хуитыныгъэ псори ди къэ-
ралым зэры щыIахы жыр, 
езы IуэхущIапIэр дя пэкIэ 
хамэкъэрал агенту къызэ-
ралъытэнур. КъимыдэкIэ, 
«Урысейр - но бэ» хъыбар-
егъащIэ IэнатIэм и гъуэ-
гур ФРГ-м щы зэ пы зыуп-
щIа уна фэщI хэм ящы щу 
зыри Урысейм  къра-                  
гъэ хьэ нукъым.

«Дойче велле»-р «Уры-
сейр - нобэм» щIеплъы-
тын щыIэкъым, - зэро-
гъэкIий нэмыцэ къулы-
къущIэхэр. - Дэ ди IэщIа-

гъэлIхэр илъэсипщI 
бжы гъэ хъуауэ щолажьэ 
Урысейм. «Урысейр - 
нобэ» IуэхущIапIэм дэф-
тэр  гуэрхэр хуэчэмти, 
аращ лэжьэну хуит щIа-
мы щIар.

«Дойче велле»-р къэ-
рал IуэхущIапIэу щыт-
къым, «Урысейр - нобэ» 
агентст вэм хуэбгъэдэн 
хуэдэу, - ядожьу абыхэм 
бундестагым и лIыкIуэ 
Ламбсдорф Александр. – 
Абы и хъыбархэр нэфI-ней 
хэмылъу, зыми и лъэны-
къуэ къимыщтэу къет».

«Мэзкуу дыщамыгъэла-
жьэ щхьэкIэ, дэ Урысейм 
щекIуэкIым дытепсэ лъы-
хьын щыдгъэтынукъым», 
- жиIэн иIэщ езы «Дойче 
велле»-м и унафэщI Лим-
бург Петери.

Нэмыцэхэм я акъы-
лэгъущ вашингтон теты-
гъуэр. США-м и прави-
тельст вэм и пресс-Iуэху-
щIапIэм и уна фэщI Прайс 
Нед зэрыжиIэмкIэ, «Уры-
сейм прес сэ щхьэхуитыр 
декъузэ».

ФРГ-м и Журналистхэм 
я зэгухьэныгъэм Путин 
Владимир зыкъыхуагъэ-
защ, и унафэр икъутэжы-
ну къелъэIуу. «Ар прессэм 
и хуитыныгъэм емызэгъ 
Iуэхущ», - къыхуатх уры-
сей Президентым.

ФРГ-м хамэ къэрал 
IуэхухэмкIэ и министр 
Бербок Анналенэ щIы-
шылэм и 18-м УФ-м къы-
щыкIуам  щы гъуазэ ящIат 
«Урысейр - нобэ» Iуэху-
щIапIэм «Дойче велле»-м 
къудамэ къыщ рамы ты-
нумэ, Урысейм щылажьэ 
«Нэ мыцэ толъкуным» 
арды дэр зэ рыращIэнур. 
Германием зыщимыгъэ-
хъейм, Урысейм жыхуи-
Iар ищIащ.

- Урысейм щылажьэ 
 DW-м и лэжьакIуэ 19-м 
ящыщу 16-р урысщ. Ад-
рей 3-р, я къалэнхэр 
щхьэщахыжми, къэра-
лым икIы ну зыми хи-
гъэзыхьынукъым, - жиIащ 
МИД-м и лIыкIуэ Захаровэ 
Марие Iуэхум щытеп-
сэлъыхьым.

Битокъу Владимир и «Мамэ, сэ сыкъэкIуэжащ» филь-
мыр урысей кинотеатрхэм къыщагъэлъэгъуэнущ мазаем 
и 10-м щегъэжьауэ. Абы и япэр ще кIуэ кIащ Новосибирск 
и «По беда» кинотеатрым. «Тайга.инфо» интернет Iуэху-
щIапIапIэм ирита интервьюм режис сёрыр щытопсэ-
лъыхь Кавказ Ищхъэрэр, Налшыкрэ Къэ бэрдей-Балъ-
къэрымрэ адрей щIыналъэхэм къазэрыщ хьэ щыкIым.

- Сытыт Изюмовэ Машэ и сценарийм апхуэдизу ущIы-
дихьэхар?

- С э егъэлеяуэ ситхьэкъуат къытегуплIа гузэвэгъуэм зы-
дэзымыгъэш бзылъхугъэм и хьэлым. Апхуэдэ псэ кууагъ  
иджыпсту Урысейм щыпсэухэр дыхуэныкъуэу къыс фIощI. 
ЖыпIэнкIэ, Кавказ Ищхъэрэр зэсэжа хъыбарщ ар – сабийр 
зауэм кIуэрэ къимыгъэзэжу, уеблэмэ щIы хъурейм и щIына-
лъэ псори абыкIэ зэщхь къы щIэкIынщ.

- Уэ гъащIэм ущрихьэлIа апхуэдэ хъыбархэм?
- Сэ Кавказ Ищхъэрэм къыщыхъея зэныкъуэкъухэм щы-

зэпэщIэта цIыхугъэхэр сиIащ, щхьэж щхьэусыгъуэ зырызкIэ 
хэкIуэдауэ, гухэщI зэмыпха яхэмыту. Мыбдежым утыку къи-
хьэр къикIуэт зымыщIэ, гу зыкIуэцIылъ бзылъхугъэщ.

- Сыт фильмыр Кавказ Ищхъэрэм щытепхыным утезы-
гъэгушхуар?

- Абы щхьэусыгъуитI иIэт. Япэрауэ, сэ абы сыщопсэу.  Сыт 
хуэдэ щIыпIэм нэхъри нэхъыфIу соцIыхури, зыхэс щIыкIым 
селэжьыну нэхъ сфIэтыншт. Псалъэм папщIэ, Ростов и Iэ-
гъуэблагъэм ит къуажэ цIыкIум гъащIэр зэ рыще кIуэкIыр 
сщIэркъым, ауэ Кавказ Ищхъэрэм и Iуэху зыIутыр сощIэ.

ЕтIуанэ щхьэусыгъуэр лъэпкъ зэмыщхьхэм я зэхущытыкIэ 
гуэр фильмым хэтыну зэрызимыжагъуэрт. Сюжетым 
лъэпкъ зэпэщIэувэныгъэ хэзгъэхьэн Iуэху зесхуэххакъым, 
ар, ди жагъуэ зэрыхъущи, дэнэкIи щыIэщ. Сызыхуейр къалэ 
цIыкIум лъэпкъ куэдым щыщ цIыхухэр зэрыдэсыр къыхэз-
гъэщынырт.

- Фильмыр щытепха лъапсэм сыт и хъыбар?
- А лъапсэм цIыхубэр зэреджэр «Хрущев и дачэ»-щ. Ауэ 

езы Хрущёв абы зэи щыIауэ си фIэщ хъуркъым. Белая Речкэ 
жыхуаIэ, Налшык пэгъунэгъу къуажэм щыIэщ ар. Зэгуэр 
лажьэу щытащ, щакIуэхэр екIуалIэу. Дэ абы тIэкIу 
дытеIэзэщIыхьыжащ, зыгуэрхэр гуэтщIыхьыжащ. Япэ дыдэ 
а лъапсэр щыслъэгъуар школыр къыщызухым щы гъуэщ. 
Зэрыклассу дыкIуауэ щытащ абы. Унэр зэхэкъутауэ, и дэ-
кIуеипIэхэр нэхъ къызэтенауэ апхуэдэт ар абы щыгъуэм.  
ЕтIуанэ къатым дыщыдэкIуейм сыджалэри, си  лъакъуэр 
скъутауэ щытащ. Фильмым хэзэгъэн унэ къыщыслъыхъуэм,  
занщIэу ар си нэгум къыщIэуват.

- Фильм техын и лъэныкъуэкIэ Къэбэрдей-Балъкъэ рым 
и Iуэху дауэ щыт?

- Къэбэрдей-Балъкъэрыр сыт хуэдэ техыкIэми хуэщIа щIы-
налъэщ. Хым щекIуэкI теплъэгъуэм нэмыщI, абы щыпху-
темыхын щыIэкъым. Языныкъуэхэм деж дунейр абы апхуэ-
дизкIэ щыдахэщи, нэм и фIэщ мыхъуу ап хуэдэщ. Сэ илъэс 
35-кIэ сыщыпсэуащ абыи, бгым сы дэкIыху, си нэгу къыщIэу-
вэ дахагъэр згъэщIагъуэрт, мыр си нэкIэ слъа гъур пэж, зы-
жесIэжу. ПхуэмыIуэтэну щIыпIэ телъы джэхэр иIэщ.

Фильмхэм елэжьын IуэхукIэ уеплъмэ, дауи, мы щIына-
лъэм ущылэжьэну гугъущ, Iэмэпсымэ, IэщIагъэлI хуэдэхэр 
щынэхъ мащIэщ, псори нэгъуэщI щIыпIэ къипшын хуей хъу-
нущи. Ауэ, сэ сызэреплъымкIэ, абы ухущIегъуэжынукъым. 
Мис, иджыпсту, псалъэм и хьэтыркIэ, Мэзкуу зыгуэр щыты-
дохри, цIыхухэр къызэрытхущытым шурэ лъэсрэ я зэхуакущ. 
Къэбэрдей-Балъкъэрым зыгуэр щытепхмэ, псоми псори 
яфIэгъэщIэгъуэнщ, цIыху къэс къыбдэIэпыкъуну хуейщ, гуа-
пэу къыпхущытщ. Мэзкуудэсхэр а псоми есэжащ. Къэ бэр дей-
Балъкъэрым зы телефон псэлъэгъуэкIэ щып хузэ фIэ гъэкIыну 
Iуэхум Мэзкуу ахъшэшхуэ щыщIэптын хуей мэхъу.

Си гугъэмкIэ, Къэбэрдей-Балъкъэрыр фильм щытепхыу 
къыщыбублэн мурадкIэ куэдкIэ узыщыгугъ хъуну щIыпIэщ. 
Iуэху пщIырэ, республикэм и унафэщIхэм я нэIэ щIэту кинос-
тудие къызэбгъэпэщмэ, абы ехьэлIапхъэ Iэмэпсымэхэр еп-
шалIэмэ, щIыналъэм и фейдэ хэлъу, тезыххэм тIэкIу яху-
кIэрыбгъэхумэ, къалэм и Iыхьэ щхьэхуэхэр техыпIэу пщIэн-
шэу хуит яхуэпщIмэ, режиссёр куэд дыдэ яфIэфIу кIуэнущ 
абы щылэжьэну.

фэхэр трахырт, щхъухьхэр 
Iэщэу къагъэсэбэпырт. Хэ-
курысхэр зэрагъэкIуэдыр 
Iэщэ къудейкIэтэкъым. 
 Зэ рыпхъуакIуэхэм абыхэм 
къы хуздахьащ фэрэкI, 
емы нэ, жьэн, фэгъазэ уз-
хэр. Псалъэм папщIэ, бри-
тан агентхэм хэкурысхэм 
хуагуэшырт фэрэкI узкIэ 
укъэзыцIалэ шхыIэнхэр. 
Мин гэ, делаверэ, шони ин-
деец лъэпкъхэм щыщ мини 
100-м щIигъу илIыкIащ 
 Огайо псыежэхым и Iуфэм 
европейхэм къахьа уз зэ-
рыцIалэхэм.

1623 гъэм инджылызхэм 
пауатан индеец лъэпкъым 
щыщу цIыху 200 щхъухь 
зыхэлъ шагъыр ирагъафэ-
ри, иужькIэ яукIыжауэ щы-
тащ. 1637 гъэм Андерхилл 
Джон зи унафэщI инджы-
лыз зэрыпхъуакIуэхэр пек-
вот лъэпкъыр зыдэс къуа-
жэм теуэри, псэууэ цIыху 
600-700 ягъэсауэ щытащ. 
Бзэм къитIасэркъым 
бзылъ хугъэ уэндэгъухэм, 
с абий цIынэхэм, цIыхухъу 
Iэпкълъэпкъым щыщ Iы-
хьэхэм иращIэу щытар пIуэ-
тэжыну. Псори «гущIэгъур 

зи тегъэщIапIэ дин къаб-
зэм» и хьэтыркIэ ящIауэ 
жаIэ щхьэкIэ, 1872 гъэм 
США-м и хуитыныгъэм щIэ-
бэн американ сэлэтхэм 
чыристан диным ихьа ин-
деец 96-рэ яукIауэ щытащ.

1823 гъэм США-м къы-
щащтащ «ЩIыр къы зэIу-
хынымкIэ хабзэ». Абы 
щIэлъ гупсысэм ипкъ иткIэ, 
щIыр зейр ар «къэзы-
гъуэтарат». Хэкурысхэр абы 
щыпсэуну хуит къудейт. 
Арати, индеецхэм ящIхэр 
«США-м и гражданхэм 
къызэIуахын» щIадзащ, 
апщIондэху я Iэщэм къела 
хэкурысхэр щIыпIэ мы-
хьэнэншэхэм ягъэIэпхъуэу.

«Хужьхэм» япэгъунэгъуу 
псэуну къызыхуихуа инде-
ецхэм узхэм, тхьэмыщкIа-
гъэм, фадэм илIыкIын 
щIадзащ. США-м и тхыдэм 
емыкIушхуэу хэтщ чоктэ, 
крикс, чикасав, чероки, се-
минол индеец лъэпкъхэр 
игъэIэпхъукIыным хуэгъэ-
зауэ ирагъэкIуэкIа полити-
кэ гуащIэр.

1784 гъэм зэращIылIа зэ-
гурыIуэныгъэмкIэ, ирокез-
хэм щIыналъэм къихьа ев-

ропейхэм иратын хуейт 
езыхэр зытес, КъухьэпIэ 
Нью-Йоркрэ Пенсильвани-
емрэ щыIэ щIыхэр. Языны-
къуэхэр Канадэм Iэпхъуащ, 
хэти США-м къэнащ. Ауэ 
XVIII лIэщIыгъуэм къри-
убыдэу зищI псори зы-
фIэкIуэда ирокезхэр лъэп-
къыу щыIэжакъым. Шэун-
хэр, делавархэр, оттаван-
хэр зэгухьэщ, Огайо штат 
зыфIащыжри, бжыхькIэ 
зыкъаухъуреихьыжат, ар-  
щ хьэкIэ абыхэми куэд якIу-
жакъым.

1864 гъэм (зыри фигу 
 къигъэкIыжыркъэ?) амери-
кан полковник Шевинтон 
Джон къуажэ гуэрым щыщ 
сабийхэр щы зэтриукIэм, 
жиIэрт: «Сэ мыбы сыкъы-
щIэкIуар индеецхэр сукIы-
ну аращ, ар пщIэ зыпылъ 
Iуэхуу икIи  къалэн лъапIэу 
къызолъы тэ, индеец са-
бийхэм уа щысхь хъуну-
къым, сыту жыпIэмэ, банэм 
и пIэ банэ къокIэж».

Европэмрэ Америкэмрэ 
зэраубыдам индеецхэм я 

гъащIэри щэнхабзэри 
 ихъуэжащ. XV-XIX лIэщIы-
гъуэхэм я кIуэцIкIэ ахэр е 
гъэр хъуащ, е яукIащ, е я 
щIы пIэхэм ирагъэIэпхъу-
кIащ.

ИщхьэкIэ зэрыщыжытIа-
уэ, США-м граждан зауэр 
щиуха нэужь, американ те-
пщэгъуэм унафэ къыди-
гъэкIащ щIыр зэрыщыту 
«къэIэпхъуа цIыху хужьым» 
ейуэ. 1867 гъэм абы къы-
кIэлъыкIуащ «Индеецхэр 
гъэIэпхъуэнымкIэ хабзэ». 
1868 гъэм шошонхэр кIуэ-
дыжыпащ, 1872 гъэм - 
шайенхэр, 1885 гъэм - апа-
чихэр. Нэхъыбэ дыдэрэ зэ-
уар сиу лъэпкъращ - 1890 
гъэм пщIондэ.

Езыхэм я конституцэ, 
школ, къэрал IуэхущIапIэ-
хэр зэзыгъэпэщыжа черо-
ки лъэпкъым Iэпхъуэн 
ямыдэу 1838 гъэм зы къа-
Iэтати, къэралыгъуэм ахэр 
къарукIэ ирихуащ. Мини 
4-р гъуэгум текIуэдащ. А 
лъагъуэм иджыри «нэпс 
лъагъуэкIэ» йоджэ. ИкIэм-
икIэжым, индеец мини 100 
Миссисипи адэкIэ Iэпхъуэн 
хуей хъуащ, ящIхэр «хужь-
хэм» къыхуагъанэу.

1946 гъэращ «лъэпкъ-
гъэкIуэд» псалъэр къыща-
гупсысар. Абы и мыхьэнэуэ 
къалъытэ лъэпкъ, дин, фэ 
щхьэхуэ зезыхьэ цIыху 
лIэужьыгъуэм щIэблэ къа-
щIэмыгъэхъуэным ехьэлIа 
Iуэхугъуэхэр. Къызэры-
щIэ кIымкIэ, Оклахомэ 
шта тым щыщ индеец 
бзылъхугъэ 3000-м бын 
щIамыгъуэтын опера-
цэхэр иращIылIат. Ара-
гъэнщ США-м и правите-
льствэм ООН-м лъэпкъ-
гъэкIуэдым теухуауэ къы-
хилъхьа гупыжыр къабыл 
ищIауэ щIыщымытар.

Я Iэ пхъашэхэр нобэрей 
дунейми хэзымых Амери-
кэмрэ Европэмрэ я «циви-
лизацэмрэ демократием-
рэ» уахуэбэлэрыгъ щIэмы-
хъунур аращ.

«Дойче велле»-р
Урысейм щызэхуащIыж

«СхуэщIэнукъым жыпIэу зэхызомыгъэх» - 
псэлъафэр си адэшхуэ Джэдгъэф Хъусен и 
гъащIэм пхиха гупсысэщ, дэри дызы-
щIипIыкIар аращ. Абы теухуа гукъэкIыжхэр 
куэдщ, кIуэ пэтми къебл зэпытщи, къы-
щыщIэздзэнур къысхуэщIэркъым.

И ныбжьэгъу куэдым хуэдэу, къыщалъхуа 
гъэр хуэгъэфэщауэ фIэкIа зыми имыщIэу 
къекIуэкIащ, ауэ зыцIыхуа дэтхэнэми хужы-
Iэнущ, илъэс дапщэ хъуми, ныбжьыщIэм 
хуэдэу дунейр фIэгъэщIэгъуэну зэрыпсэ-
уар. 

Си адэшхуэм уэрэду лъэпкъым хуитхам и 
куэдагъыр езы лъэпкъми ищIэжыркъым, и 
нэхъыбэр цIыхубэм ейуэ ятх. Хуемыджауэ 
макъамэ Iэмыпсымэ псори къигъэIурыщIэу 
зэрызигъэсар нобэми сэркIэ гурыIуэгъуэ-
къым! Ди унэм щыдохъумэ дадэ игъэбзэра-
бзэу щыта пшынэ, балалайкэ, мандалинэ, 
пианинэ, синтезатор – а псом си адэшхуэм 
игу къихьа мэкъамэр къригъэкIырт. 

Псом нэхърэ нэхъ хьэл гъэщIэгъуэну хэ-
лъахэм ящыщщ ар сытми тегушхуэу зэры-
щытар. Адыгэ щIакIуэ, фащэ, пыIэ зэридыр 
куэдым ящIэрт, икIи мы дунейм зы Iуэху 
 теттэкъым абы хулъэмыкIыну къилъытэу. 
Шэч хэ мылъу, ар къызыхэкIыр и сабии гъуэм 
гъащIэм зригъэува гъэунэхупIэ иныр арауэ 
къыщIэкIынт. Зауэр зи нэгу щIэкIа, абы 
 къихь насыпыншагъэр зылъэгъуа сабийхэр 
дунейм нэгъуэщI нэкIэ еплъу къызэры-
тэджам куэд щыгъуазэщ. Зи сабиигъуэр 
 зауэм ифыщIа зи джэгугъуэ сабийхэр шыгу 
IэжьэкIэ мэзым пхъашэ кIуэрт. Унагъуэр зы-
хуэныкъуэ Iэмэпсымэу хъуар я IэкIэ ящIы-
жырт, щIэгъэкъуэныншэу къэна бзылъху-
гъэхэр, анэкъилъху нэхъ цIыкIухэр къащы-
гугъырти, гугъу зрагъэхьырт. 

Си сабиигъуэм адэшхуэм таурыхъ гъэщIэ-
гъуэн куэд къызжиIэжырт, ауэ нэхъ гъэщIэ-
гъуэныжращи, абыхэм яз сэ стхауэ жиIэри 
газетым къытригъэдзат! ИужькIэщ сэ къы-
щызгурыIуар а Iуэхугъуэм и мыхьэнэр. «Са-
бийр бгъэгушхуэмэ, дамэ къытокIэ», - 
жиIэрейт езыми, дамэ къызитауэ арат! 
Иджыри си школ кIуэгъуэ мыхъуауэ, сэ 
шыдым, езыр шым дытесу мэзхэм, бгы лъа-
пэхэм сишэурэ сигъэлъагъурт. И ныбжьыр 
илъэс 70-м щIигъуа иужькIи, си къуэш нэ-
хъыщIэхэр и гъусэу, лъакъуэрыгъажэкIэ 
Налшык нэс щыкIуэ къэхъурт. Апхуэдэ 
адэшхуэм и жьауэ ущIэту укъэтэджыныр 
насып тIууащIэт!

Си адэшхуэр зэ фIэкIа зыхуэмыза цIыху-
хэм и гушыIэкIэ дахэмрэ и псалъэкIэ Iущым-
кIэ ягу къинэжырт. Дэнэ ирагъэблагъэми, 
абы жьантIэр къыхуагъэфащэрт. Уеблэмэ 
хамэ лъэпкъхэр лъэIуакIуэ къыщыкIуэ къэ-
хъурт ар нэхъыжьу щагъэсыну. Дадэ а Iуэ-
хум фIыуэ зыхуигъэхьэзырырт, зыгуэрхэр 
итхырт, еджэжырт, абы мыхьэнэшхуэ ири-
тырт Iэнэм кIэлъызехьапхъэ хабзэм, хьэщIэ 
гъэхьэщIэкIэм.

Дадэ удз хущхъуэхэмкIэ Iэзэу зэрыщытам 
куэд щыгъуазэщ. Уеблэмэ, радиом зэман 
щыхухахауэ удз хущхъуэхэм теухуа нэтын 
иригъэкIуэкIыу щытащ. Мэзым сыщыз-
дишэкIэ, удзхэм я цIэр адыгэбзэкIэ къыз-
жиIэрт, ахэр зи хущхъуэгъуэхэм зэпкърыха-
уэ къысхутепсэлъхьырт. И щIэныгъэмкIэ 
цIыхум ядэгуэшэну пабгъэрти, удз къэс 
сурэт трихыурэ и хущхъуэгъуэ Iэмалхэм тет-
хыхьауэ щытащ. Дадэ дунейм зэрехыжрэ 
илъэс зыбжанэ дэкIа нэужьи зрагъэIэзэн я 
мураду куэд къакIуэрт…

 «Таурыхъым щIапIыкIа сабийм и гупсысэр 
хьэршым хэлъщ» - жаIэ. Сабийм и акъылым 
пасэу зебгъэужьынумэ, таурыхъхэр Iэма-

«Махуэкум»  и  къыдэкIыгъуэр зыгъэхьэзырар  
ЧЭРИМ Марианнэщ.

Къэбэрдей-Балъкъэрми гъунэгъу 
щIы налъэхэми фIы дыдэу къыща-
цIыху лъэпкъылIыр Бахъсэн райо ным 
хыхьэ Къызбрун Езанэм (Хьэ тIохъу-
щыкъуей Ищхъэрэм) 1932 гъэм и щIы-
шылэ мазэм къыщалъ хуащ. 1952 гъэм 
Хъусен ехъулIэныгъэ иIэу къиухащ я 
къуажэм дэт курыт еджапIэр икIи 
Къэбэрдей пединститутым адыгэб-
зэмрэ литературэмкIэ и къудамэм 
щIэ тIысхьащ.

Зэреджэм хуэдэурэ, щы лэжьащ 
«Къэбэрдей пэж» газетым. А зэ маным 
ирихьэлIэу дунейм къы техьащ абы и 
япэ усэхэр. ЩIэныгъэ нэхъыщхьэ зри-
гъэгъуэта нэужь, Джэдгъэфыр егъэ-
джакIуэу ягъэкIуащ Зеикъуэ дэт курыт 
еджапIэм. Куэд дэ мыкIыу игъэзэжащ 
къыщалъхуа и жылэм икIи илъэс 30-м 
щIигъукIэ лэ жьащ егъэджакIуэу. 
Адыгэб  зэм и хабзэхэмрэ лъэпкъ лите-
ратурэм и тхыгъэхэмрэ сабийхэр щы-
гъуазэ ищI къудей мыхъуу, Хъусен и 
дерсхэм увы пIэшхуэ щиубы дырт гъэ-
сэ ныгъэм. Апхуэдэ Iуэху бгъэдыхьэкIэ 
зиIэ егъэджакIуэм ху зэ фIэкIырт анэ-
дэлъхубзэр и гъэсэнхэм фIыуэ яри-
гъэлъагъун.

Школым щригъэкIуэкI егъэджэ ны-
гъэ-гъэсэныгъэ лэжьыгъэшхуэм къы-
дэкIуэу, Джэдгъэфым жыджэру ит-
хырт балигъ, сабий усэхэр, хъыбар-
хэр, таурыхъхэр. Апхуэдэ тхыгъэхэр щы зэхуэхьэса и япэ тхылъыр Хъусен къыди-
гъэкIауэ щытащ 1961 гъэм. «БжэIупэ джэгу» зыфIища а тхылъым япэ увыпIэр 
къыщихьат Сабий тхылъхэм я урысейпсо зэпеуэм. Абы къыкIэлъыкIуэу дунейм 
къытехьащ «Адакъэпщ – зызыгъэпщ», «Къартулрэ мыщэ пщэхумрэ», «Мэз псысэхэр» 
тхылъ хьэлэмэтхэр. Джэдгъэфым и творчествэм увыпIэ щхьэ хуэ щеубыд Хэку за-
уэшхуэм. Езыр сабийуэ и нэгу щIэкIа а гузэвэгъуэм теухуа усэ хэр щызэхуэхьэсащ 
абы и «Къупщхьэ хужь» тхылъым.

Апхуэдэуи цIыхухэм гукъинэж ящыхъуащ усэу тха и таурыхъхэр, Джэдгъэфым и 
псалъэхэр зыщIэлъ сабий уэрэдхэр. Псалъэхэри макъамэри езым ейуэ абы иIэщ 
уэрэдищэм щIигъу.

НэгъуэщI лэжьыгъэ зыбжанэми хуэIэпщIэлъапщIэт Хъусен. Псалъэм папщIэ,  трих 
фильмхэм хэт лIыхъужьхэм я щыгъынхэм я нэхъыбэр идыжырт. Камерэм зэры-
хуэIэижьым хуэдэу, триха псоми компьютеркIи елэжьыжыфырт. Пшынэ ищIы фырт, 
нэгъуэщI макъамэ Iэмэпсымэхэми фIыуэ хищIыкIырт. Нэхъыжь Iэу жьыфIэ-лъэу-
жьыфIэм лъэпкъ щэнхабзэр лъэныкъуэ куэдкIэ игъэбеящ.

Ди гуапэу фыщыдогъэгъуазэ Хъусен и къуэрылъху, Къэбэрдей-Балъкъэр радиом и 
лэжьакIуэ, лъэпкъ дауэдапщэхэр екIуу езыгъэкIуэкI Джэдгъэф Беслъэн и гукъэ-
кIыжхэм.

ЩОМАХУЭ Залинэ. 

Адэшхуэм и дуней
лыфIщ. Ди адэшхуэм дыкъригъэтIысэкIыу-
рэ хъыбарыжьхэр къыджиIэжырт, и нэ-
хъыбэм лIыхъужьу хэтыр дэрат, благъуэми 
дыпэ лъэщырт, Iуащхьэмахуи дебакъуэрт, 
шабзэкIэ вагъуэхэр къедудыхыу пшэхэм ды-
тест. А таурыхъхэм дунейри гъащIэри ды-
дейуэ къытщагъэхъурт, фIым дрителъхьэт, 
ем дриIэщакIуэт! Дыкъэзыухъуреихь ду-
нейр дахэ тщIыныр ди къалэну таурыхъми 
гъащIэми дыщыхуигъэсащ. Иджы согупсы-
сыжри, таурыхъ псом ящхьэр си адэшхуэр 
щыпсэуа, абы и гупсысэхэмрэ ущиемрэ 
дыщыщIипIыкIа лъэхъэнэрщ! 

Щапхъэ, жыIэгъуэ, Iущыгъэ куэд къытхуи-
гъэнащи, дыхуэфащэу дызэрыпсэунум, 
зэрытхузэфIэкIкIэ и Iуэхум зэрыпытщэнум 
дыхущIэкъунщ. 

ДЖЭДГЪЭФ Беслъэн.

Хъумбылей

ЗэрыжаIэу, хъумбылейр
Жыг дэжейуэ дахэкIейщ.
И мышхумпIэу хуэщхьэтопыр,
Дэшхуэм ещхьу, хуэхъурейщ.
Мэхъу бжьыхьэпэм хуэданагъуэ,
ЩIакхъуэр егъэтэджыр дэгъуэу.
И хущхъуэгъуэщ езыр Iэджэм,
Жейр пщхьэщыкIым – уегъэхъуж,
Щхьэцыр икIым – ипс щIэгъэж.
Ар нэхъыбэу къызыщыкIыр
Нэхъ лъагапIэрщ, нэхъ дыгъэпсырщ,
Уи бжэIупэм щыхэпсэнуи
ИкъукIэ сэ изогъэкIупс.
 

ФафIэгын

Уафэу къащхъуэщ, ар къэгъагъэм,
ФIэфIщ хэтыну хуабэм, дыгъэм,
Ауэ щIыIэри хуошэч,
Я нэхъ уэгъумкIи бэшэчщ.
Бжьэхэм фIыуэ ар ялъагъу,
Iэщми икъукIэ я ныбжьэгъущ,
Уеблэм кофе къыхащIыкI.
ЩIыпIэ куэдым ар къыщокI,
Куущ и лъабжьэр – жыжьэ пхокI,
ЩIыр къэщтыху гъэгъэну лъокI.
КъыщыкIам деж гуп гуэрэнщ,
И псым фафIэр егъэхъуж,
Дызэреджэр фафIэгынщ.
 

Псалъэ шэрыуэхэр

Утыку узэрихьэр уи лъапэщ,
УкъызэрикIыжыр уи напэщ.
 
Мывэ быркъуэшыркъуэ мывэкъалэ

хыумылъхьэ,
Псалъэр мышэрыуэмэ, утыку иумыхьэ.
 
 ЛэжьапIэншэр къэрал мыгъуагъэщи,
IэщIагъэншэр щхьэм и мыгъуагъэщ.
 
Узижагъуэм уи Iейр къыпхеIущIыкI,
УзифIым уи фIыр къыпхещыпыкI.
 
ХамэщI сыщыпсэуну къыслъыс нэхъ,
Си уэнжакъ къикI Iугъуэ сыхыус.
 
Зым адрейм худимычыхынум,
Фыпымыхьэ нэчыхь тхыным.
 
ШынагъэкIэ бгъасэр къошынэуэж,
АкъылкIэ бгъасэм тхъу къыпщехуэж.

ДЖЭДГЪЭФ Хъусен

Джэдгъэф Хъусен къызэралъхурэ илъэс 90 ирокъу

Фэеплъ

Аппаевэ Жаухар «Запе-
чатленное время» зыфIи-
ща и тхылъыщIэр теухуащ 
Къэбэрдей-Балъкъэрым и 
гъуазджэмрэ щэнхабзэм-
рэ къахулъы къуэкI лъэ-
пощхьэпохэм, ахэр сыт 
щыгъуи политикэм, эконо-
микэм, цIыхубэ гъащIэм 
епхауэ зэры щытым.

IЫХЬЭ зыбжанэу зэхэ-
гъэува тхылъым ихуа лэ-
жьыгъэхэр жанр зэхуэ мы-
дэхэм итщ. Нэхъ пасэу щIэ-
ныгъэ къыдэкIыгъуэхэмрэ 
газет-журналхэмрэ ихуа 
тхы гъэхэр щызэхуихьэсы-
жауэ аращ тхакIуэм и тхы-
лъыщIэм. Республикэм и 
щэнхабзэм щекIуэкI къэхъу-
къащIэхэм щытеп сэ лъыхь-
кIэ, Аппаевэм цIыхубэ гъа-
щIэм набдзэгубдзаплъэу и 
нэIэ зэрытетыр уи фIэщ 
ещI, езым и Iуэху еплъыкIэри 
тхылъеджэм щибзыщIыр-
къым. Дэтхэнэ зы Iуэхугъуэ-
ми и гугъу щищIкIэ, къэ-
хъуар щекIуэкIа лъэхъэнэри 
уи нэгу къыщIегъэувэ. А 

Къэбэрдей-Балъкъэр къэрал автоинс-
пекцэм и лэжьакIуэхэм сабийр сыма-
джэщым псынщIэу нагъэсащ, пенсио-
нерхэм гъуэгум сэбэп щахуэхъуащ.

АРУАН районым щыпсэу цIыхубзым 
фIыщIэ яхуещI КъБР-м щыIэ МВД-м и 
ГИБДД-м и гъуэгу-плъыр къулыкъум и 
 батальон щхьэхуэм и лэжьакIуэхэу, поли-
цэм и лейтенантхэу ХьэщIэмыз Жан-
темыррэ Жэмыхъуэ Русланрэ.

Аруан районым щыщ цIыхубзым уз 
гъэтIылъа зиIэ и сабийр Налшык къалэ 
сымаджэщым ишэрт. Сабийр къы щы-
зэIыхьэм, псынабэдэс бзылъхугъэм къы-
гурыIуащ къыщеIэзэн хуей IуэхущIапIэм 
езым и автомашинэмкIэ псынщIэу зэ ры-
нэмысыфынур икIи Къэрал автоинспек-
цэм и лэжьакIуэхэм захуигъэзащ къадэ-
Iэпыкъуну. ЦIыхубзымрэ и сабиймрэ 
 гъуэгу плъырхэм я автомашинэм ира-
гъэтIысхьэри, ахэр псынщIэу сы ма джэ-
щым яшащ икIи ныбжьыщIэм и чэзум 
дэIэпыкъуэгъу игъуэтащ.

«ГИБДД-м и лэжьакIуэхэр мыхъуамэ, си 
сабийр къемылынкIэ хъунут. Си гум къыб-
гъэдэкIыу абыхэм фIыщIэ яхузощI», - жи-
Iащ цIыхубзым.

Апхуэдэуи гъуэгу-плъыр къулыкъум и 

эки пажым и лэжьакIуэхэм псалъэ гуа-
пэхэмкIэ зыхуагъэзащ Налшык къалэ 
щыщ зэщхьэгъусэ пенсионерхэм. Урысей 
МВД-м Налшык къалэм щиIэ управленэм 
и ГИБДД-м и гъуэгу-плъыр къулыкъум и 
гуп щхьэхуэм и 1-нэ взводым и инспектор, 
полицэм и лейтенант Шагъырбей Тимуррэ 
Налшык къалэ щыIэ УМВД-м постым тету 
къулыкъур езыхьэкI и IэнатIэм и батальон 
щхьэхуэм и лэжьакIуэ, полицэм и сержант 
Нартокъуэ Алийрэ къалэныр щрахьэкIырт 
Налшык къалэм Лениным и цIэр зезыхьэ 
проспектым, пенсионер зэщхьэгъусэхэр 
къащыбгъэдыхьам. Абыхэм я автома-
шинэм и шэрхъым ныкъусаныгъэ игъуэ-
тат.

Зи ныбжь хэкIуэтахэм я машинэм шэрхъ 
тэмэм илъти, полицейхэм ар хузэра-
хъуэкIащ. Зэщхьэгъусэхэм я щытыкIэм 
щIэупщIэри, абыхэм я узыншагъэр зэ-
рытэмэмым, автомашинэри зекIуэну зэ-
рызэпэщым шэч къыщытрамыхьэм, нал-
шыкдэсхэр ирагъэжьэжащ.

- Пажиновхэ я унагъуэм къыдбгъэдэкIыу 
фIыщIэшхуэ яхудощI дэIэпыкъуэгъу къыт-
хуэхъуа, къыдбгъэдыхьэу ди шэрхъыр 
тхуэзыхъуэжа, гуапагъэрэ гъэсэныгъэрэ 
зыбгъэдэлъ щIалэхэм, - жиIащ Наталье 
Евгений и пхъум.

Урысей МВД-м Налшык къалэм щиIэ 
управленэм Iэпхъуэшапхъуэ IуэхухэмкIэ 
и къудамэм цIыхухэм Iуэхутхьэбзэ 
 яхуещIэ дактилоскопие егъэкIуэкIыным 
теухуауэ.

ХЭЩIАПIЭР: Налшык къалэ, Калининым 
и уэрам, 260 «а». Нэхъ пасэу зебгъэтх хъу-
нущ мы телефонымкIэ: 8(8662) 93-00-69.

Апхуэдэуи Iэпхъуэшапхъуэ IуэхухэмкIэ 
къудамэм зэфIех къыкIэлъыкIуэ къэрал 
Iуэхутхьэбзэхэр:

- Урысей Федерацэм и паспортхэр ты-
нымрэ (хъуэжын) учётым гъэувынымрэ,

- цIыхур щыпсэу щIыпIэмрэ здэщыIэ 
щIы пIэмрэ щатхыныр,

- цIыхур щыпсэу щIыпIэмрэ здэщыIэ 
щIы пIэмрэ учётым къыщрахыжыныр.

ИпэкIэ зебгъэтх хъунущ мы телефоным-
кIэ: 8(8662) 93-00-69.

Къэрал Iуэхутхьэбзэхэр зыIэрагъэхьэн 
папщIэ цIыхухэм лъэIукIэ зыхуагъазэ хъу-
нущ Iэпхъуэшапхъуэ IуэхухэмкIэ къуда-
мэм, МФЦ-м, апхуэдэуи лъэIур электрон-
нэу ягъэхь хъунущ къэрал Iуэхутхьэбзэ 
порталым и сайтым - www.gosuslugIu. ru.

Урысей МВД-м Налшык къалэм щиIэ уп-
равленэм гу лъывегъатэ, коронавирус уз 
зэрыцIалэм зэрызиубгъум къыхэкIыу, 
цIыхухэм я лъэIур къэрал Iуэхутхьэбзэхэр 
цIыхухэм щыхуащIэ порталым и сайтым 
электроннэу ягъэхь зэрыхъунум - www.
gosuslugIu. ru. Жэщ-махуэ имыIэу захуэв-
гъазэ хъунущ.

Орёл къалэм дэт «Гринн» 
турист-Iуэхутхьэбзэ куэд 
щагъэзащIэ комплексым 
щекIуэкIащ атлетикэ хьэ-
лъэмкIэ Урысей Федера-
цэм и Кубокыр къэхьыным 
ехьэ лIа зэхьэзэхуэ. Абы и 
саугъэтхэм щIэбэнащ къэ-
ралым и щIыналъэ куэ-
дым икIа спортсмени             
180-м щIигъу. 

КЪЭБЭРДЕЙ-БАЛЪКЪЭ-
РЫМ щыщ спортсмен 
 Къас къул Аслъэн абы 
дыжьын ме даль къыщи-
хьащ. Апхуэдэ хъыбар къы-
дигъэщIащ КъБР-м и ко-
мандэ къыхэхахэр щагъэ-
хьэзыр центрым атлетикэ 
хьэлъэмкIэ и тренер нэ-
хъыжь Шэкэм Михаил. 

Двоеборьем зэхэту кило-
грамм 315-рэ (145/170) къэ-
зы Iэта ди щIалэр зыма-
щIэкIэ къыкIэрыхуащ япэ 
увыпIэр зыубыдам. 

Къаскъулыр ягъасэ Щауэ 
МуIэедрэ Сусликов Ар-
тёмрэ. 

МЭЗКУУ  Къан. 

Къаскъулым
и  дыжьын

Налшык дэт Лъэпкъ му-
зейм мы махуэхэм ща-
гъэлъагъуэ Ацкъан Со-
фиерэ Чайковская Анге-
линэрэ я лэжьыгъэхэм 
щыщ.

МУЗЕЙМ и пэIущIэ пэшым 
къыщегъэувэкIащ Ангели -
нэ и сурэт плъыфэбэхэр. 
Абыхэм уазэрыIуплъэу гъэ-
махуэр уи нэгу къыщIа-
гъэхьэ. Бзылъхугъэм плъы-
фэ нэфIэгуфIэ защIэщ къи-
гъэсэбпыр. Гукъыдэж къуат 
къудейкъым а сурэтхэм, 
абыхэм щIагъыбзэ, гупсысэ 
пыухыкIа ящIэлъщ. Плъыфэ 
къэс и пIэ итыжщ. Абыхэм 
яхэтщ мыщIэ, мывэ, хьэпIа-
цIэ щыгъэкIэ хэдыкIахэр. 
Чайковскэр дэзыхьэхыр 
иджырей гъуазджэм и лIэу-
жьыгъуэщIэ нейроарт жы-
хуаIэращ.

Ангелинэ и IэщIагъэкIэ 
психологщ, ар и Iэдакъэ-
щIэкIхэми щынаIуэщ. Пса-
лъэм папщIэ, «ЕхъулIэ-
ныгъэм и толъкъун» зыфIи-
ща и лэжьыгъэм хы къы-
щыукъубея те лъыджэ 
щы долъагъу. Абы гъэщIэ-
гъуэну хэлъыр сыт? - жы-
зыIэни щыIэу къы щIэ кIынщ. 
Ауэ сурэтыщIым и  Iэзагъыр 
абдеж наIуэ щи щIащ. Ан-
гелинэ зэрыжиIэмкIэ, хыр 
цIыхум гъащIэм щиIэ Iэмал-
хэрщ, толъкъу ныр и зэ-
фIэкIхэрщ. ЦIыхур и зэ фIэ-
кIым тригъэгушхуэн мурад-
кIэ, хым щыгъэ, мывэ 
 лъапIэ хэзу «хелъхьэри», 
толъ къун ерум ахэр къы зэ-

Гъуазджэм  и  зы  лIэужьыгъуэ

рихьыр дегъэлъагъу. «ЦIы-
хум гъащIэм кърит Iэмал-
хэр илъагъунукъым, толъ-
къуным и къарум щышынэ-
рэ фIым гу лъимытэмэ. 
Дигу, ди щхьэ илъым куэд 
зэрелъытар зыщыдгъэ-
гъупщэ хъунукъым», - жеIэ 
абы.

Ацкъан Софие утыку 
 кърихьар жып телефонкIэ 
къиубыда теплъэгъуэхэрщ. 
Лэжьыгъэ 21-м зэщхь хэлъ-
къым, зытеухуакIи къиIуэ-
тэну зыхуейкIи. Псом хуэ-
мыдэу абы къехъулIащ 
щIы уэпсым и сурэтхэр. 
Пща щэм зэрыжиIэмкIэ, 

уты кум кърихьа сурэтхэм 
ящыщу езым нэхъыфIу 
илъагъур, IуплъэхукIэ и гур 
зыгъэпIейтейр абдж къу-
там къыдидз дыгъэ бзийр 
IэкIэ къиу быдыну дэIэбей 
хъыджэбзырщ. Ар телеви-
денэм и лэжьакIуэ, гъэ 
кIуам гуузу дунейм ехыжа 

Кубадиевэ Гульнарэщ.
- Гульнарэ сэрэ къалэм 

къыщыткIухьурэ зэ ры мы-
щIэкIэ «Победа» кино гъэ-
лъэгъуапIэм дыкъыщыху-
тат, - жеIэ Софие. - Кхъахэ 
дыдэ хъуа унэм тфIэгъэщIэ-
гъуэну зыщытплъыхьыху -
кIэ, Гульнарэ сыкIэлъып-
лъурэ си телефоныр къасщ-
тэри, сурэт зыбжанэ тесхат. 
Къыхэзгъэщыну сы хуейщ сэ 
цIыхухэм зэ зэмызэххэ фIэ-
кIа сурэт зэ ратезмыхыр. 
Ды гъэ къу хьэ жыгъуэти, мо 
абджыпс къутам ар гъэщIэ-
гъуэну къы зэрыдидзыр щы-
слъагъум, абдеж згъэуври 
езым дыгъэ бзийхэр «къез-
гъэубыдат». СэркIэ ар сурэт 
къы зэрыгуэкIкъым, аращ 
утыку къисхьэну сы щIы те-
гуш хуари. Уеблэмэ а зы су-
рэ тым и хьэтырщ гъэлъэ-
гъуэныгъэ сщIыну сыщIы-
тегушхуар.

Софие телефонкIэ сурэт 
техыным илъэс куэд щIауэ 
дехьэх, абы и дуней еп-
лъыкIэр къаIуатэу къелъы-
тэ. 

Мазаем и 13 пщIондэ 
екIуэ кIыну гъэлъэгъуэны-
гъэм гупыж зыщI псори 
феп лъыну Iэмал фиIэщ.

ЩОМАХУЭ Залинэ.
Сурэтхэр Къарей Элинэ 

трихащ.

псом и фIыгъэкIэ, зытеп-
сэлъыхьым и мыхьэнэр 
гунэс пщохъу.

Щхьэхуэу тхылъым ихуащ 
«ТхакIуэм и гъащIэ гъуэ-
гур» гуэдзэныр. Абы 
тхылъе джэм Iэмал кърет 
Аппаевэ Жаухар щIэны-
гъэмрэ егъэ джэныгъэмрэ 
щича гъуэгуанэм ирип-
лъэну. Тхыгъэхэр щIэ-
гъэбыдэжащ сурэтхэмрэ зи 
цIэ къыхэхуэ цIыху цIэ ры-
Iуэхэм я цIэхэр къыщы хьа 
псалъалъэ кIэщIымкIэ.

КЪУДЕЙ Iэминэ.

«Мини-футболыр школ-
хэм 2022» урысейпсо про-
ектым и щIыналъэ Iыхьэм 
пашэныгъэр щаубыдащ 
Терекскэ къуажэм дэт 
 Къардэн С. А. и цIэр зе-
зыхьэ курыт еджапIэм 
щIэс 2004 - 2005 гъэхэм 
 къалъхуа щIалэ цIыкIухэм. 
Республикэм и курыт 
еджапIэхэр зыхэта зэ хьэ-
зэхуэр мазаем и 1 - 4-хэм 
«Налшык» спорт комп-
лексым щекIуэкIащ.

6:2-уэ Шэджэм куейм и 
спортсмен ныбжьыщIэхэм 
ятекIуэри финал ныкъуэ зэ-
IущIэм нэса терекс кэ дэс хэм 
Бахъсэн къалэм къикIа ко-
мандэр 7:3-уэ хагъэщIащ. 
КIэух зэпэщIэтыныгъэм 
Джы лахъстэнейм и фут-
болистхэр щыIущIащ нэ-
гъабэ чемпион хъуа Шэ-
рэдж щIыналъэм и коман-
дэм. ЗэIущIэ гуащIэм зы 
топкIэ нэхъыбэ щыдэзы-
гъэкIа Терекскэ къуажэм и 
гупыр 3:2-уэ щытекIуащ. 

ЗыIэрагъэхьа ехъулIэны-
гъэм и фIыгъэкIэ ныбжьы-
щIэ командэм Къэбэр-
дей-Балъкъэрым и щIы -
хьыр щихъумэнущ Кавказ 
Ищхъэрэ, Ипщэ феде-
ральнэ щIыналъэхэм хыхьэ 
республикэхэм щытекIуа-
хэм я III урысейпсо зэпеуэм. 

Спортсмен школакIуэхэр 

Полицейхэм  фIыщIэ  хуащI

Дактилоскопие, 
нэгъуэщI къэрал 
Iуэхутхьэбзэхэр

КъэхъукъащIэхэм ятеухуа хъыбархэр, ар 
щалэжьа щIыпIэмрэ зэманымрэ жэщ-ма-
хуэ имыIэу къыщыIах дэтхэнэ къэрал 
кIуэцI органми. Хъыбархэр къэрал кIуэцI 
IуэхухэмкIэ органхэм къаIэрыхьэ хъунущ 
ар къызыбгъэдэкIым къихьу е пощткIэ, 
 телефонкIэ, телеграфкIэ, факскIэ е нэ-
гъуэщI зэпыщIэныгъэкIэ.

Ялэжьа щIэпхъаджагъэхэм, къэхъукъа-
щIэхэм ятеухуауэ зыкъызэрыхуагъазэхэр 
жэщ-махуэ имыIэу къыщыIах Урысей 
МВД-м Налшык къалэм щиIэ управленэм 
и плъыр частхэу мы хэщIапIэхэм щыIэхэм: 
Байсултановым и уэрам, 11 «а», Полицэм 
и къудамэ №1; Нэгумэм и уэрам, 47, Поли-
цэм и къудамэ №2; Къэбэрдей уэрам, 193 
«а».

ЦIыхухэм хуитыныгъэ яIэщ, ОВД-м и 
лэжьакIуэхэр хабзэм ебакъуэмэ, КъБР-м 
щыIэ МВД-м тхьэусыхэну, апхуэдэуи 
 «Урысей МВД-м и линэ пщтырым» щыщ 
«дзыхь зрагъэз» 8(8662) 49-50-62 теле-
фонымкIэ псэлъэну.

Пшынэ хьэлэмэт цIы-
кIум кIэ «КIапсэ рыкIуэр» 
игъэбзэрабзэрэ, езыр 
щIыкIафIэу Чырбыж Зу-
летэ япэ дыдэ сыщыIу-
щIауэ щытащ беслъэней 
хэгъэгум… ЦIыхубз теп-
лъафIэм и зыIыгъыкIэ 
дахэмкIэ зэхуэсым къе-
кIуэлIа псори ихьэхуат. 
Пасэрей макъамэмрэ 
пшынэ еуэкIэмрэ нобэм 
къэзыхьэса Зулетэ нэхъ 
гъунэгъуу зэдгъэцIыхумэ 
ди гуапэу дылъыгъуэзэ-
жащ.

ЯПЭ сищу жысIэнщи, 
Зулетэ зы псалъэуха къы-
жьэдэкIыху, зы гуп сысэ 
шэщIа къысхуиIуэтэху а 
цIыхубзым удз гъэгъа 
къы зэрытIэпIыкIым хуэз-
гъадэу сыкIэлъыплъырт. 
Си пащхьэ къит цIыхубз Iэ-
мащIэ-лъэмащIэ щIы-
кIафIэр и хьэл-щэнкIи, 
зыIыгъыкIэкIи, псэлъэ кIэ-
кIи къысщыхъурт гъунап-
къэншэу. Ауэ абыкIи иу-
хыркъым згъэщIэгъуар. 
Зулетэ - пшынауэ Iэзэр, 
щIэныгъэрылажьэр, гъэ-
сакIуэр, цIыху гу щабэ, псэ 
къабзэр - бынитхум я 
анэщ! 

Къэрэшей-Шэрд жэс 
Рес публикэм щыIэ Бес-
лъэней къуажэм щыщщ 
Зулетэ, Абыдэхэ япхъущ, 
Чырбыжхэ я нысэщ, а цIэр 
хуэфащэ дыдэу къилэжьа-
уи пшынауэ Iэзэщ. 

- Зулетэ, макъамэр гъа-
щIэ щхьэхуэ зэрыпхуэ-
хъуа щIыкIэм утезгъэп-
сэ лъыхьынут.

- Пэжу гу лъыптащ абы! 
Макъамэр гъащIэ щхьэ-
хуэщ. Ар зэрытелъыджэр, 
абы мы дызытет дунейр 
нэхъри зэрытхуигъэдахэр, 
зэрытхуигъэIэфIыр псоми 
ящIэ. Уеблэмэ, щIэныгъэм 
къызэрихутамкIэ, къэкIы-
гъэхэм я пкъым къыхонэ 
макъамэм и бзэ дахэр. 
Апхуэдэщ псы дызэфэри… 
А псор къызыхэкIыр ма-
къамэр зэрызэхэлъ, ар 
къэзыгъэхъу, физикэр 
 «толъкъун»-кIэ зэджэращ. 
Си хъуэпсапIэхэм ящыщщ 
ущедаIуэкIэ, уи псэр ди-
хьэхрэ, уи нэпсыр къри-
шажьэу, уи гум щIыхьэ 
адыгэ макъамэхэм я толъ-
къуныр къэзбжыныр. Зэ-
рыт щIэщи, макъыр къы-
зэрапщыр децибелщ. Гу 
лъыф тами сщIэркъым, 
ауэ пшы науэм пшынэр 
щи гъэбзэрабзэкIэ, макъа-
мэ къыщригъэкIкIэ, щIы-
пIэ-щIыпIэкIэ макъыр зэм 
нэхъ мащIэ мэхъури, щэ-
хуу йох, зэми ину зы къе-
Iэтыж. АбыкIэ пшынауэм 
макъамэм щIилъхьэ гуп-
сысэхэмрэ гурыгъу-гуры-

Пшынэбзэм и хъумакIуэ

щIэхэмрэ къиIуатэу аращ. 
Мис а «щIыпIэ-щIыпIэхэр» 
бджыну сыт хуэ дэу гъэщIэ-
гъуэн! Абыхэм я мыхьэнэм-
рэ ар цIыхум акъылрэ Iэпкъ-
лъэпкъкIэ зэрызыхищIэр 
къэсIуатэмэ, си гъащIэр мы-
хьэнэншэу мыкIуауэ жыпIэ 
хъуну къы щIэкIынщ… Зэ рыс-
щIэжрэ спкърытщ а гуп-
сысэр, арагъэнщ нобэм сы-
къэзышэ сари. 

- Пэжыр жысIэнщи, сы-
мыгъэщIагъуэу слъэкIыр-
къым уи IэщIагъэмрэ уи 
унагъуэмрэ зэры зы дэп-
хьар. 

- Унагъуэ уи Iэ нымрэ 
пшынэ еуэнымрэ зыгуэркIэ 
зэран зэхуэхъуу сщIэр къым. 
Си пщыжьым (тхьэмадэм) 
хуабжьу фIэфIт адыгэ ма-
къамэхэри, щIэх-щIэхыурэ 
сеуэмэ и гуапэт. Ар езыр сыт 
хуэдэу цIыху дыщэт! Хабзэ 
ткIийхэм дыщIэту дапIат, да-
гъэсати, си пщыжьым се -
мы псалъэу дунейм ехыжащ. 
Си жьэ хуэзгъазэу зэи сепсэ-
лъакъым. Iэнэ къыхуэзгъэу-
вын хуей хъуамэ, шхыну 
диIэм щыщ къыхутезгъэу-
вэрти, пщэ фIапIэм сы къы-
щIэ кIырт. Ар сымаджэ хьэ-
лъэ щыхъуам щыгъуэ, мы 
цIыху телъыджэм, хабзэм 
фIыуэ щыгъуазэм, сызы хуэ-
ныкъуэ, къысхуэщхьэпэну 
щIэ ныгъэ къыпызмыхауэ 
тIэщIокI жыс Iэу, сыгуIэрт… 
Зэман кIэщI дыдэт сиIар. 

Уи упщIэмкIэ къэзгъэзэ-
жынщи, бзылъхугъэм и къа-
рур апхуэдизкIэ щIэншэщи, 
бынри, унагъуэри, щIэны-
гъэри, IэщIагъэри хузэдэ-
хьынущ, зэфIэкI иIэххэмэ. 
Пэжщ, цIыхубзыр къызы-
хуигъэщIар унагъуэращ, 
жьэгуращ. Ауэ унагъуэ хъуа 
цIыхубзыр цIыхубэм, лъэп-
къым, щIэныгъэм, щэн-
хабзэм зыгуэркIэ сэбэп 
 хуэ хъуфынум, ущIыпэрыуэ-
ни  щIэп лъэхъэни щыIэ-
къым. 

- Зулетэ, сэ зэрысщIэм-

кIэ, щIэныгъэ-къэхутакIуэ 
институтым и лэжьакIуэу 
ущытащ. Абы и гугъу уэз-
гъэщIынут.

- ЩыIащ апхуэдэ зэма -
ни. Адыгэ макъамэм, езы 
макъамэр зэрызэхэлъым, 
зэрыгъэпсам теухуауэ тхы-
гъэ куэд дыдэ зэхуэсхьэса-
уэ сиIэт. Сыту гугъу сехьу 
къэзулъэпхъэщат ахэр. Зы-
щIыпIи тездзэну сыху нэ-
мыс щIыкIэ, институтым и 
уна фэщIхэм ящыщ зым 
сэрэ зэгурымыIуэныгъэ 
гуэр хэр ди зэхуаку къыдэ-
хъуэри, сыкъыIумыкIыу 
 хъуакъым. Алъандэрэ зэ-
хуэсхьэса си Iэрытххэри 
дэф тэрхэри зэ рыщыту къы-
зэдэсщтэжащ. Нобэр къыз-
дэсым зы щIыпIи трезгъэ-
дзакъым, ауэ абыхэм теу-
хуауэ мурадыфIхэр, гугъэ-
хэр сиIэщи, деплъынкъэ 
зэ рыхъум. 

- Уи щIэныгъэмрэ IэщIа-
гъэмрэ къызыхуэбгъэнэн 
гъэсэн уиIэ?

- Сэ сабий, ныбжьыщIэ 
гуп сиIэщ пшынэ еуэкIэ ез-
гъасэу, зэпеуэ, концерт 
зэмылIэужьыгъуэхэм зы-
къыщагъэлъагъуэу. Сэ 
абы хэм хуабжьу сропагэ. 
Си бынхэри пшынэ йоуэ. 
Еуэнкъэ, зэрыцIыкIурэ 
аращ абыхэм ялъэгъуар. 

Сэ пшынэр къасщтэу и 
Iэпэхэм сыщрижэкIэ, зан-
щIэу нэгъуэщI дуней сы-
къыщохутэ. АфIэкIа зыри 
сщIэжыркъым, икIи слъа-
гъуркъым, икIи зэхэсхыр-
къым. Пшынэбзэм уе да-
Iуэу, ар бгъэбзэрабзэу, уи 
нэр щызэтепIпIэкIэ, укъы-
зыщыхутэр псалъэкIи тхы-
гъэкIи къыпхуэмыIуэтэну 
дуней телъыджэщ. Фы-
хэзгъэплъащэрэт абы си 
нэкIэ, фезгъэдэIуащэрэт си 
тхьэ кIумэхэмкIэ, фыхэз-
гъэIэбащэрэт си Iэпэхэм-
кIэ…

Епсэлъар
ФЫРЭ  Анфисэщ.

текIуэныгъэм хуишащ къуа-
жэм спортым зыщегъэу-
жьыным хэлъхьэныгъэшхуэ 
хуэзыщI Къуэдзокъуэ Бе-
тIал. 

Хъыджэбз цIыкIухэм я 

зэхьэзэхуэм етIуанэ увыпIэр 
щаубыдащ а школ дыдэм 
щеджэ хъыджэбз цIыкIу-
хэм. Я ныбжь елъытауэ 
 зыхэта гупхэм ещанэ щы-
хъуащ Тэрч къалэ дэт лицей               

№1-мрэ Тэрч къалэ дэт 
Мэлбахъуэ Т. Къу. и цIэр зе-
зы хьэ курыт еджапIэ №3-
мрэ я еджакIуэхэм. 

ЖЫЛАСЭ Замир. 

КъБР-м щыIэ МВД-м Наркотикхэр 
зэрызэрагъэкIуэкIым кIэлъыплъыным-
кIэ и управленэм и лэжьакIуэхэм «Гром» 
гуп хэхар я щIэгъэкъуэну «Кавказ» ав-
тогъуэгум къыщагъэувыIащ налшык-
дэсым зэригъакIуэ «ВАЗ-2110» автома-
шинэр. Абы апхуэдэу ист Нарткъалэ 
щыщ, илъэс 37-рэ, 49-рэ зи ныбжь 
цIыхубзитI.

АХЭР къыщащым зым и сумкIэм къы-

Я мурадыр къызэпауд дахащ дэтхэнэми капсулэ 14 илъу блистер 
30. Экспертизэм къызэригъэлъэгъуамкIэ, 
ар грамми 163,8-рэ хъу, «Прегебалин» 
пкъыгъуэр зыхэлъ «Лирика» хущхъуэ-
хэкIщ.

ЦIыхубзхэм зэрыжаIамкIэ, къытрахар 
гъунэгъу щIыналъэм щызыIэрагъэхьащ 
ди республикэм щащэжыну.

Шэч зыхуащIхэр яубыдащ икIи уголов - 
нэ Iуэху къаIэтащ УФ-м и Уголовнэ ко-
дексым и 234-нэ статьям и 3-нэ Iыхьэм 
ипкъ иткIэ - абы къыщыгъэлъэгъуа къуан-
шагъэ зылэжьахэм илъэси 8-м нэс тралъ-
хьэ хабзэщ.

УЭРДОКЪУЭ Женя.


